
Тхылъыр зэрызэхэтыр 
1:1–3:6 Хэзышэ Іыхьэм наІуэ ещІ тхылъым тхыдэмрэ дин 
щІэныгъэмрэ и лъабжьэу зэрыщытыр. 
3:7–16:31 Іыхьэ нэхъыщхьэм къыщыгъэлъэгъуэжащ исрэІил лъэ­
пкъыр къытрагъэзэжурэ Тхьэм пыІукІуэту зэрыщытамрэ ахэм 
гъуазэ яхуэхъуа исрэІил пщыкІутІым я ІуэхущІафэмрэ. 
17:1–21:25 КІэух Іыхьэм къыщыхьащ теплъэгъуитІ, исрэІил лъэ­
пкъым Тхьэр зыгъэгубжь мыхъумыщІагъэхэр ялэжь зэпыту псэу 
зэрыхъуар ІупщІ ящІу. 

Тхылъыр зытеухуамрэ зыхуэгъэпсамрэ 
Гъуазэхэм къыщыгъэлъэгъуэжащ исрэІил лІакъуэхэм 

я гъащІэр нэхъ гугъуу щыщыта лъэхъэнэхэм ящыщ зы – 
Хьэнэнейр къыщазэуам щегъэжьауэ пащтыхь щамыІа 
зэманыр къыхиубыдэу. «Нун и къуэ Йушэ и тхылъыр» 
зытетхыхьыж къэзэуныгъэхэр исрэІилхэм къащехъулІам, 
зыІэрагъэхьа Хьэнэней щІыналъэм иса лъэпкъхэр псори 
ирахуатэкъым, иныкъуэр къызыханат. 

«Гъуазэхэм» и хэзышэ Іыхьэм къызэрыщыгъэлъэгъуащи, 
зэманыр кІуэурэ, исрэІилхэм хьэнэнейхэм я хабзэмрэ дин 
зехьэкІэмрэ къащтэу щІадзащ, абыкІэ Тхьэр ягъэгубжьу. 
АдэкІэ тхылъыр зытеухуам щыгъуазэ дызыщІ Іыхьэм 
къыхощ исрэІилхэм я щыуагъэм гу лъатэжыну, Езым зы­
хуагъэзэжыну Тхьэм мызэ-мытІэу Іэмал къазэрыритар. 

Іыхьэ нэхъыщхьэм куэдрэ къыщытрегъэзэж зы Іуэху 
зэкІэлъыкІуэкІэ: 

– исрэІилхэм гуэныхь ялэжь; 
– ялэжьа гуэныхьыр яригъэпшыныжыну, Тхьэм 
гъунэгъу лъэпкъхэр къатрегъауэ; 

ФІыцІагъэ ЛъапІэ

– исрэІилхэр Тхьэм йолъэІу гущІэгъу къахуищІыну; 
– Тхьэм гъуазэ къахуегъакІуэ, лъэпкъыр къригъэлыну. 

Гъуазэхэр къыхэзыхыр Тхьэр арат, ауэ ахэр цІыху гуэ­
ныхьщІакІуэу къэнэжти, ялэжь псор пэжагъым теттэкъым. 
Бийм текІуа нэужь, лъэпкъыр абы и пэкІэ иІа псэукІэ 
мыхъумыщІэм теувэжт, уеблэмэ куэдрэ къэхъут гъуа­
зэ дыдэми апхуэдэу щищІэ. Абы щыгъуэми зытетам 
теувэж къудей мыхъуу, япэрейхэм нэхърэ нэхъ куууэ 
гуэныхь ялэжьт. ИсрэІилхэм я текІуэныгъэхэм тхылъым 
и пэщІэдзэм хэІэтыкІауэ щытепсэлъыхьмэ, щиухым деж 
зэхэхауэ къыщыІуэтащ я мыхъумыщІагъэхэр. 

КІэух Іыхьэм къыщыгъэлъэгъуащ гуІэгъуэ дыдэу 
теплъэгъуитІ. Абыхэм белджылы ящІ а зэманым исрэІил­
хэм яІа зэхэтыкІэ зэхэзэрыхьар, «хэти езым фІэтэрэзыр» 
илэжьу (21:25). Тхылъыр зытхам къытригъэзэжурэ жеІэ: 
«А зэманым исрэІилым иджыри пащтыхь иІэтэкъым». 
Абы гугъэ къыхощ Тхьэм Езым хуэпэж цІыху исрэІилхэм 
пащтыхьу къахуигъэкІуэну, ар лъэпкъым я къегъэлакІуэ 
хъуну. Апхуэдэ пащтыхь исрэІилхэр хуабжьу зэрыхуэ­
ныкъуэмкІэ «Гъуазэхэм я тхылъыр» щыхьэт мэхъу. 

ИсрэІил пащтыхьыгъуэр зэрызэфІэуваращ къыкІэ­
лъыкІуэ тхылъхэр зытеухуар: «Аруфэт», «Пащтыхьхэм 
я япэ тхылъыр». 

ЯПЭ ІЫХЬЭ 

Ехьудейхэмрэ шамхьунхэмрэ хьэнэнейхэм 
зэрезэуар 

1 1 Нун и къуэ Йушэ дунейм щехыжым, исрэІилхэм 
ТХЬЭМ* зыхуагъэзащ: «Дэ тщыщу хьэнэнейхэм япэ 

удыныр езыдзынур хэт?» – жаІэри. 
2 ТХЬЭМ и жэуапри къалъэІэсыжащ: «Ехьудейхэр япэ 

ирещ. Ахэращ Сэ а щІыгур зи ІэмыщІэ ислъхьэр». 
3 Ар щызэхахым, ехьудей зауэлІхэм я къуэш шамхьунхэм 

хуагъэуващ: «Фыкъыдгуэувэрэ дэ къытлъыса щІыналъэм хьэ­
нэнейхэр идвгъэхумэ, дэри фэ къыфлъыс щІы Іыхьэм папщІэ 
дывдэзэуэжынщ». Шамхьунхэр абыкІэ арэзы хъуащ. 

4 Ехьудей зауэлІхэр зэуапІэм щыІухьэм, хьэнэнейхэмрэ пэри­
зейхэмрэ зэратекІуэн къару ТХЬЭМ къаритри, Бэзэч деж бийм 
щыщу цІыху минипщІ щыхагъэщІащ. 5 Абдеж Адоний-Бэзэч 
пащтыхьым Іууэщ, зауэ гуащІи иращІэкІри, хьэнэнейхэри пэ­
ризейхэри зэтраукІащ. 6 Адоний-Бэзэч пащтыхьыр яІэщІэкІри 
щІэпхъуэжат, ауэ кІэлъеІэщ, къаубыдыжри и Іэпхъуамбэшхуэ-
лъэпхъуамбэшхуэхэр хупагъэщащ. 

7 «Зи Іэпхъуамбэшхуи лъэпхъуамбэшхуи пызгъэщыгъа пащ­
тыхь блыщІыр шхыным кІэрыщэщахэр къащыпыжу си Іэнэ 
щІагъым щІэзгъэсати, Тхьэм схуэфащэр къызищІэжащ», – 
къыгурыІуэжат иужьым Адоний-Бэзэч пащтыхьым. Ар Еру­
сэлим яшэри абы щылІэжащ. 

8 Ехьудей зауэлІхэр Ерусэлим теуэри къащтащ, къалэр 
ягъэсри дэсхэр джатэщхьэрыкІуэ ящІащ. 9 ИтІанэ я Іэщэр 
бгылъэхэми, Нэджэб пшахъуэщІми, къухьэпІэ бгы жьэ­
гъухэми щыпсэу хьэнэнейхэм дежкІэ ягъэзащ. 10 Хъэуран 
(япэм КъэрэтэрбэкІэ зэджэу щытам) щыпсэу хьэнэнейхэм 
зрапщытри, Шэшай, Ахъиймэн, Тэлмай сымэ, я лъэпкъхэри 

дэкІуэу, зэтраукІащ. 11 АдэкІэ яунэтІащ ДыбиркІэ (Къэрэт­
сэфэркІэ зэджэу щытам). 12 Хьэлэб ехьудейхэр къигъэгугъащ: 
«Къэрэтсэфэр теуэу къэзыщтэфым сипхъу Іэхъса щхьэгъусэу 
естынущ». 13 Ар зыхузэфІэкІар Хьэлэб и къуэш нэхъыщІэ 
Чыназ и къуэ ІэтнэІилщ. Арати, Хьэлэб ипхъу Іэхъса ІэтнэІил 
щхьэгъусэу иритащ. 

14 Зы махуэ гуэр Іэхъса и дыщым кІуэжт. Ар хуейт и адэм щІы 
Іыхьэ щхьэкІэ елъэІунуи, абыкІэ ІэтнэІил хуит зыкъригъэщІащ. 
Къэсыжу шыдым къеха Іэхъса и адэр къеупщІащ: «Сытым 
укъытхуихьыжа, си хъыджэбз?» 

15 «Уи нэфІ къысщыхуи, си адэ, – къригъэжьащ Іэхъса, – 
Нэджэб пшахъуэщІым сыщыпсэун хуейуэ лІы сыщептакІэ, 
псынэхэри къызэтыж». Хьэлэб и пхъум и лъэІур хуигъэзащІэри, 
Ипщэ псынэри Ищхъэрэ псынэри иритащ. 

16 Мусэ и щыкъу адэм къытепщІыкІа къэней лъэпкъыр ехьу­
дейхэм я гъусэу Йэрыхъуэ къалэa икІри Нэджэб щыІэ Ехьудей 
пшахъуэщІым кІуащ, Арэд къалэм и Іэшэлъашэм щыпсэухэм 
яхэтІысхьащ. 

17 Ехьудей зауэлІхэр, я шамхьун къуэшхэр ящІыгъуу, хьэ­
нэнейхэр щыпсэу Сыфат къалэм теуэри, къанэ щымыІэу 
ТХЬЭМ хуагъэкІуэдащb. Аращ а къалэм ХъуэрымэкІэc еджэ 
щІэхъуар. 18-19 ТХЬЭР я гъусащ ехьудей зауэлІхэм. Абы­
хэм зыІэрагъэхьащ бгылъэхэр. Абы иужькІэ ехьудейхэм къа­
щтащ тафэм щыІэ къалэхэу Джазэ, Ашкъэлэн, Акурэн, абы­
хэм я Іэшэлъашэр, ауэ, къалэдэсхэр гъущІ хьэкуэстыгукІэ* 
къызэгъэпэщати, дахуфакъым. 20 Мусэ жиІэгъауэ зэрыщытам 

a  1:16 Журт. «ЧыцІыбжьей къалэ».
b  1:17 Журтыбзэ псалъэм къикІыр ТХЬЭМ хьэпшыпхэр е цІыхухэр 
теІуэнырщ. Апхуэдэм деж ахэр ягъэкІуэд хабзэт.
c  1:17 ЖуртыбзэкІэ «хуэгъэкІуэдын» жиІэу къокІ.



7

Гъуазэхэр  1

тету, Хьэлэб Хъэуран къалэр къылъысри, Анакъ лъэпкъищми 
ар къаригъэбгынащ. 

Адрей исрэІил лІакъуэхэм хьэнэнейхэр 
щІыналъэм къызэрыранар 

21 Бенамин и лІакъуэм ялъэкІакъым Ерусэлим щыпсэу 
еусейхэр ирагъэкІыпэну. Абы нобэми щызэдопсэу еусейхэри 
бенаминхэри. 

22-23 Исуф и лІакъуэри БэтІэл (япэм абы ЛузкІэ еджэрт) 
теуати, ТХЬЭР абы я гъусэт. Япэ ирагъэща тІасхъэщІэххэм 
24 къалэм къыдэкІа цІыхухъур къалъагъури зыхуагъэзащ: 
«Къалэм удыхьэ зэрыхъунур дыгъэлъагъуи, ди зэран 
уэдгъэкІынкъым». 25 Дыхьа зэрыхъунур къагуригъаІуэри, къа­
лэр джатэкІэ ирахащ, ауэ къахуэбзэгуфІа цІыхухъумрэ и уна­
гъуэмрэ гущІэгъу хуащІащ. 26 Ар хьетхэм я щІым Іэпхъуэри Луз 
зыфІища къалэр щиухуащ. Нобэми апхуэдэущ абы зэреджэр. 

27 Минащ и лІакъуэм ирахуфакъым Бэтшан, ТэІэнэч, Даур, 
ЕблэІэм, Мэджыдэ къалэхэми абы япэгъунэгъу жылэхэми щы­
псэу хьэнэнейхэр, ахэри я щІыгум къинэжыфащ. 28 ИсрэІилыр 
нэхъ лъэщ хъуа нэужь, хьэнэнейхэр щхьэхуимыт ящІащ, ауэ я 
щІыгум ирахуакъым. 

29 ЕфрэІим и лІакъуэми Джэзэр дэс хьэнэнейхэр зэхэзехуэн 
ящІакъым, я пІэ къранэжауэ зэдэпсэурт. 

30 Къыдахуакъым Заблун и лІакъуэми Къытрэунрэ Нэхьэлол­
рэ дэс хьэнэнейхэр, я щхьэ хуимытыж ящІами, зыдагъэпсэурт. 

31 Ащир и лІакъуэми Іэкуэ, Саидэ, Ахълэб, АкІэзибэ, Хьэлбэ, 
Афэкъ, Архъуб къалэхэм щыпсэу хьэнэнейхэр дахуфатэкъым, 
32 я щІыр къытрахыфатэкъыми, ядэпсэурт. 

33 Нэхуталий и лІакъуэми яхузэфІэкІакъым Бэтшэмэшрэ 
Бэтэнатрэ щыпсэухэр кърахуну, ауэ щхьэхуимыт ящІауэ щІыр 
зей хьэнэнейхэм ядэпсэурт. 

34 Дан и лІакъуэр амэрейхэм бгым ираубыдауэ, тафэм 
кърагъэхтэкъым. 35 Амэрейхэр, япэми хуэдэу, Хьэрэс бгым, 
Айалон, ШэІэлбим къалэхэм гушхуауэ щыпсэурт, ауэ Исуф и 
лІакъуэм я къарур зэщІэува нэужь, ахэри щхьэхуимыт ящІащ. 
36 Амэрейхэм я гъунапкъэр Іэкърэб лъагапІэм, Сэла деж, къы­
щежьэрти адэкІэ зиубгъурт. 

ЕТІУАНЭ ІЫХЬЭ 

ТХЬЭМ и МелыІычыр исрэІилхэм къазэрегияр 

2 1 ТХЬЭМ и псалъэхэр исрэІилхэм къажриІэну и Ме­
лыІычыр Джылджэл къикІри Бэхьим къэкІуащ: «Мы­

сырым фыкъисшыжри фи адэжьхэр быдэу щІэзгъэгугъа 
щІыгум фыкъэсшащ. ЖысІэгъат: „Зэи сепцІыжынкъым 
фэсщІылІа Іуагъэм*, 2 фэри фыкъыздэкІуа щІыпІэм щыпсэу­
хэм Іуагъэ евмыщІылІэ, я къурмэн щІыпІэхэри зэтефкъутэ“. 
ФыкъызэдэІуакъым. Сытым щхьэкІэ? 3 НывжызоІэ-тІэ иджы 
ахэр зэрыфхэзмыхунур, фи лъэм банэу зэрыхэлъынур, я тхьэ­
хэри гъэпцІапІэ зэрыфхуэхъунур». 

4 ТХЬЭМ и псалъэхэр исрэІилхэм щызэхахым, зэщІэгъуэгащ, 
5 икІи ар къыщыхъуа щІыпІэм Бэхьимa фІащащ. Абдежым 
ТХЬЭМ къурмэн щыхуащІащ. 

ИсрэІилхэм аргуэру Тхьэм и ней къызэралэжьар 
6 Йушэ цІыхухэр иутІыпщыжа нэужь, щхьэж и щІы Іыхьэр 

иубыдыжыну зэбгрыкІыжат. 7 Йушэ псэуху цІыхухэр ТХЬЭМ 
хуэпэжат. Йушэ щымыпсэужми, ТХЬЭМ ИсрэІилым хуи­
лэжьа Іуэху гъуэзэджэхэр зи нэгу щІэкІа нэхъыжьхэр псэуху, 
цІыхухэр гъуэгу пэжым тетат. 

a  2:5 ЖуртыбзэкІэ «гъыхэр» жиІэу къокІ.

8 Нун и къуэ Йушэ, ТХЬЭМ и цІыхур, дунейм щехыжам, 
илъэсищэрэ пщІы ныбжьым итт. 9 Ар щыщІалъхьэжащ езым 
къылъыса щІыпІэм, ДжэІэш бгым ищхъэрэкІэ къыщыт ЕфрэІим 
бгылъэхэм ит Тэминэхъэрэс къалэм. 

10 ТХЬЭМ фІыгъуэу исрэІилхэм яхуилэжьар зи нэгу щІэ­
кІахэр дунейм ехыжри, Ар зымыцІыху, Абы ИсрэІилым хуи­
щІахэм щымыгъуазэ щІэблэ къыдэкІуэтеящ. 11 ТХЬЭМ деж 
нэмысын Іуэхухэр ялэжьу, БэІэл* хуэпщылІу хуежьащ ахэрa. 
12-13 Лъэпкъыр Мысырым къизышыжа ТХЬЭР, адэжь­
хэм я Тхьэр, ІэщІыб ящІащ. Зыдэпсэу лъэпкъхэм я тхьэхэм 
зыдрагъэхьэхащ, абыхэм щхьэщэ хуащІу хуежьащ. БэІэлрэ 
Аштэрэтрэ* хуэпщылІырти, я ТХЬЭМ и ней къалэжьырт. 
14 ТХЬЭМ и губжьыр исрэІилхэм ятрикъутащ, хъунщІакІуэхэм 
зэрапхъуэну хуит яхуищІри. Ахэр щІигъэуващ яхъуреягъкІэ 
къепщІа бийм я бжьым, абы щыгъуэми зэрызахъумэжын къару 
ябгъэдэмылъыжу. 15 ИсрэІилым зэуэну зыкъаІэтыху, ТХЬЭМ 
и ней къащыхуэрти, бийр къатригъакІуэрт, псалъэ быдэ къа­
пигъэувам тету. Абыхэм псэкІэ бэлыхьышхуэ ягъэвырт. 

16 ТХЬЭМ исрэІилхэм къахишырт хъунщІакІуэхэм къа­
ІэщІэзыхын гъуазэхэр*. 17 Ауэ гъуазэхэми я жыІэм емыдаІуэу, 
нэгъуэщІытхьэхэм зыдрагъэхьэхыурэ къепцІыжырт, абыхэм 
зыхуагъэщхъырт. Ахэр тыншу текІат я адэжьхэр зытета гъуэгу 
пэж ТХЬЭМ и унафэм щІэзыгъэтым. Щапхъэ яхуэхъуатэ­
къым япэ итахэр. 

18 Гъуазэу къахуигъакІуэм езы ТХЬЭР дэщІыгъути, ар 
псэуху исрэІилхэр бийм щихъумэрт, залымхэм я хьэзабым игъэ­
щэІухэр фІэгуэныхь хъурти. 19 Ауэ гъуазэр дунейм зэрехыжу, 
ахэр нэхъыкІэжу гуэныхьщІэным хыхьэжырт, уеблэмэ 

a  2:11 Бэвыгъэ тхьэлъэІухэм деж БэІэл лІыгъуэ-фызыгъуэ хузэрахьэрт, 
сабийхэр къурмэн хуащІырт. 

нэгъуэщІытхьэхэм яхуэпщылІынымкІэ, захуэгъэщхъынымкІэ 
я адэжьхэм текІуэжырт. Бзаджагъэу ялэжьымрэ ерыщагъымрэ 
ІэщІыб ящІыну хуейхэтэкъым. 

20 Арати, ИсрэІилым ТХЬЭМ и ней къыщыхуапэри, жиІащ: 
«Мы лъэпкъыр я адэжьхэм есщІылІа Іуагъэм щебэкъуакІэ, 
жысІам къыщемыдэІуакІэ, 21 Сэри Йушэ лІа нэужь мы щІы­
налъэм къина лъэпкъхэм щыщу зыри исхужынукъым. 22 А 
лъэпкъхэмкІэ исрэІилхэр згъэунэхунущ, я адэжьхэм ещхьу, 
яхуэзгъэлъэгъуа гъуэгум тетынумэ». 23 Апхуэдэ щІыкІэкІэ, 
ТХЬЭМ Йушэ и ІэмыщІэ иримылъхьэгъа лъэпкъхэу мы щІы­
пІэм исар адэкІи иримыхуу къыщызэтринат. 

ЕЩАНЭ ІЫХЬЭ 

ИсрэІилхэм гъэунэхуакІуэу къахина лъэпкъхэр 

3 1-2 Хьэнэней щІыналъэм щекІуэкІа зауэхэм языхэзри зи 
нэгу щІэмыкІахэр иригъэунэхуну, къащІэхъуэ щІэблэр 

зэуэкІэм хуигъэсэну ТХЬЭМ а щІыналъэм лъэпкъ гуэр­
хэр къринат. Мис ахэр: 3 фылистей пщитхур, хьэнэнейхэр, 
саидейхэр, Ливаным и БэІэл-Хьэрмэн бгым щыщІэдзауэ Лэу­
хьэмэт бгым нэсыху щыпсэу хъыуийхэр. 4 ТХЬЭМ исрэІил­
хэм я адэжьхэм Мусэ къахуигъэхьа унафэхэр зэрагъэзащІэр 
зыхуэдэр иригъэунэхуну къигъэнат а лъэпкъхэр. 

5 ИсрэІилхэр ядэпсэурт хьэнэнейхэм, хьетхэм, амэрейхэм, 
пэризейхэм, хъыуийхэм, еусейхэм. 6 Зыхэс лъэпкъхэм япхъу­
хэр нысэ яхуэхъурт, я къуэхэр малъхъэ ящІыртa, я тхьэхэм 
хуэпщылІырт. 

a  3:6нысэ яхуэхъурт… малъхъэ ящІыртТхьэм исрэІилхэм хуитыны­
гъэ яриттэкъым нэгъуэщІ лъэпкъхэм къахэкІа къашэнуи дэкІуэнуи. 
Еплъ Уэсят 7:3-4.

ІэтнэІил 
7 ИсрэІилхэм ТХЬЭМ деж нэмысын Іуэхухэр ялэжьу 

хуежьащ: ТХЬЭР, я Тхьэр, ІэщІыб ящІри, БэІэлрэ Ашэрэт­
рэ* хуэпщылІу щІадзащ. 8 ТХЬЭМ и губжьыр къытепсыхэщ 
ИсрэІилми, илъэсий енкІэ ар ТІуащІэм и пащтыхьхэм ящыщ 
Куэшэнрыщтэм и бжьым щІигъэтащ. 

9 ТХЬЭМ дэІэпыкъуныгъэкІэ щелъэІум, Хьэлэб и къуэш 
нэхъыщІэ Чыназ и къуэ ІэтнэІил къегъэлакІуэу къаритри, хуит 
къригъэщІыжащ. 10 ІэтнэІил ТХЬЭМ и Псэр къылъэІэсщ, 
ИсрэІилым и гъуазэ хъури, зэуэну ежьащ. ТХЬЭМ абы и 
ІэмыщІэм Куэшэнрыщтэм кърилъхьэри тригъэкІуащ. 11 Илъэс 
плІыщІкІэ – ІэтнэІил лІэху – щІыналъэм мамырыгъэ илъащ. 

Ахьуд 
12 Аргуэрыжьти, исрэІилхэм ТХЬЭМ деж нэмысын Іуэхухэр 

ялэжьу щІадзэжащ. Аращ ТХЬЭМ мэуабей пащтыхь Ахь­
лэн ИсрэІилым нэхърэ нэхъ лъэщ щІищІари. 13 Амонейхэмрэ 
амэлычхэмрэ и дарэгъуу* Ахьлэн ИсрэІилыр хигъэщІащ, Йэ­
рыхъуэa къалэри иубыдащ. 14 ИсрэІилхэр мэуабей пащтыхь 
Ахьлэн илъэс пщыкІуийкІэ хуэпщылІащ. 

15  Аргуэру абыхэм ТХЬЭМ гущІэгъукІэ елъэІуу 
зыщыхуагъазэм, къегъэлакІуэу къаритащ Бенамин и лІакъуэм 
щыщ Джэрий и къуэ Ахьуд Іэ сэмэгурb. ИсрэІилхэм ар, хьэкъу­
лэу* хьэпшып лъапІэхэр хурагъэхьри, Ахьлэн деж ягъэкІуащ. 
16 Ахьуд ІэфракІэc зи кІыхьагъ джатэ дзитІ зэригъэпэщри, щы­
гъыным щІэгъэпщкІуауэ, и куэ ижьым кІэрилъхьащ. 17 Арати, 

a  3:13 Журт. «ЧыцІыбжьей къалэ».
b  3:15 ЦІыху Іэ сэмэгур, уегупсыс зэрыхъунумкІэ, журтхэм цІыху 
шэрыуэу, Іэщэм хуэІэрыхуэу ялъытэу щытащ.
c  3:16Сантиметр плІыщІрэ тхум нэблагъэ хъунущ.

ар, хьэкъулэр зыІыгъынухэри и гъусэу, Ахьлэн деж къэкІуащ. 
А пащтыхьыр хуабжьу пІащэт. 

18-19 Тыгъэхэр Ахьлэн бгъэдихьэу къежьэжа нэужь, Ахьуд 
гупым я гъусэу Джылджэл деж щегъэувэкІа скъархэм* нэс 
къакІуэри, адэкІэ ахэр гъуэгу тригъэувэжащ. Езым къигъэ­
зэжри Ахьлэн зыхуигъэзащ: «Іуэху щэху пхузиІэт, зиусхьэн!» 

«Зэ догуэ!» – жиІэщ пащтыхьми и унэІутхэм лъэныкъуэ 
заригъэгъэзащ. 

20 Пащтыхьыр и закъуэу щІэст унащхьэмa тещІыхьа и пэш 
жьыщІэхум. Ахьуд абы гъунэгъу зыхуищІри, жриІащ: «Тхьэм 
къыбгъэдэкІ хъыбар къыпхуэсхьащ». 

Пащтыхьыр къыщызэфІэувэм, 21 Ахьуд Іэ сэмэгумкІэ и 
куэ ижьым кІэрылъ джатэр кърипхъуэтри мобы и ныбапцІэм 
хихуащ. 22 Джатэм и кІыр дэкІуэу щэныбэм хыхьэри и кІуэ­
цІыр къригъэуащ. Джатэри къыхимычыжу, 23 Ахьуд пэІущІэм 
къытехьэжщ, пэшыбжэр хуищІри ІункІыбзэкІэ игъэбыдэжащ. 

24  Ахьуд щІэкІыжа нэужь, унэІутхэр бжэ гъэбыдам 
кърихьэлІэжащ. «И Іуэху пэш кІуэцІым щызэфІигъэкІыу 
арагъэнщ», – жаІэурэ, 25 гузавэр къатекІуэхукІэ зралъэфыхьащ. 
Пащтыхьым бжэр къызэрыІуимыхынур къащыгурыІуэм, 
ІункІыбзэІухыр къахьри Іуахащ. Абдежым унэІутхэм къалъэ­
гъуащ зиусхьэным и хьэдэ лъэгум илъыр. 

26 Абыхэм зралъэфыхьыху, Ахьуд зигъэбзэхыжащ. Скъар­
хэр къызэринэкІри и псэр СыІирэ нихьэсащ. 27 Абы щынэсым, 
ЕфрэІим бгылъэхэм гъуо щигъаджэри, исрэІилхэр, езыр я 
Іэтащхьэу, лъагапІэм къехащ. 

28 «Си ужь фыкъиувэ, – унафэ ищІащ абы, – фи бий мэуабхэр 
ТХЬЭМ фи ІэмыщІэ кърилъхьащ». Псори абы и ужь иувэри, 

a  3:20 А зэманым унэхэм щхьэ занщІэ тралъхьэрт, ари псэуалъэхэм 
щыщу къагъэсэбэпырт.



13

Гъуазэхэр  4

Мэуабей кІуэхэр щызэпрыкІ хъууэ Іурдыныпсым иІэ псыте­
пхъэхэр яубыдащ, техьэнІауэ хуимыту. 

29 ЗауэлІ лъэрызехьэу мэуабей минипщІым нэс зэтраукІащ, 
зыми Іэмал иратакъым яІэщІэкІыну. 30 А махуэм исрэІилхэр 
мэуабейхэм тепщэ яхуэхъуащ, илъэс ищІкІэ щІыналъэм ма­
мырыгъэ илъащ. 

Шэмхъар 
31 Ахьуд иужькІэ гъуазэщІэу къэунэхуащ Іэнат и къуэ 

Шэмхъар, фылистей щих выуэчкІэ зэтезукІар. Ари ящыщщ 
ИсрэІилыр къезыгъэлахэм. 

ЕПЛІАНЭ ІЫХЬЭ 

Дэборэ 

4 1 Ахьуд дунейм ехыжа нэужь, исрэІилхэм ТХЬЭМ деж 
нэмысын Іуэхухэр ялэжьу щІадзэжащ. 2 Аращ ТХЬЭМ 

ахэр Хьэзур къалэм и тет хьэнэней пащтыхь Йабин и ІэмыщІэ 
щІригъэхуар. Йабин и дзэзешэт Хьэрэшэтхьэимa щыпсэу 
Щэщэр. 3 ГъущІ хьэкуэстыгу* щибгъукІэ зэщІэІулІа дзэ 
зиІэм, щысхь жыхуаІэр имыщІэу, илъэс тІощІкІэ исрэІилхэр 
игъэпщылІащ. Аращ абыхэм гущІэгъу къахуищІыну елъэІуу 
ТХЬЭМ зыщІыхуагъэзар. 

4 А зэманым ИсрэІилым гъуазэу яІэр бегъымбар цІыхубз, 
Лапидэт и щхьэгъусэ Дэборэт. 5 Ар ЕфрэІим бгылъэхэм щы­
Іэ Арэмэхьрэ БэтІэлрэ яку къыщыкІ чыцІыбжьейм* кІэщІэс 
хабзэти, исрэІилхэр къыхуэкІуэурэ хеящІэ* яхуэхъурт. 

6 Зэгуэрым Дэборэ Нэхуталий и лІакъуэм я щІым хыхьэ 
Къуэдыщэ щыщ Бэракъ, Ауэнэуэм и къуэр, къриджэри жриІащ: 

a  4:2 ЖуртыбзэкІэ «Хамэ лъэпкъхэм я Хьэрэшэт» жиІэу къокІ.

«ТХЬЭМ, ИсрэІилым и Тхьэм, унафэ къыпхуищІакъэ: „КІуэи, 
Нэхуталийрэ Заблунрэ я лІакъуэм цІыху минипщІ къыхэши, 
Таур Іуащхьэм дэш“, – жиІэри. 7 Йабин и дзэзешэ Щэщэр, за­
уэлІхэри хьэкуэстыгухэри зэригъусэу, КІушэныпсым и жапІэм 
нришэлІэнурэ уи ІэмыщІэ нрилъхьэнущ ТХЬЭМ». 

8 АрщхьэкІэ Бэракъым Дэборэ пиубыдащ: «Уэри си гъусэу 
унакІуэмэ, сыкІуэнщ, унэмыкІуэмэ, сыкІуэнукъым». 

9 «Хъунщ, – жиІащ Дэборэ, – сэ сынэкІуэнщ уи гъусэу. Ауэ 
зэгъащІэ а уи щытыкІэм пщІэ къызэрыпхуимыхьынур, сыт 
щхьэкІэ жыпІэмэ ТХЬЭМ Щэщэр зи ІэмыщІэ ирилъхьэнур 
цІыхубзщ». 

Дэборэ Бэракъ и гъусэу Къуэдыщэ кІуащ. 10 Абдеж Бэра­
къым Заблунрэ Нэхуталийрэ къыкъуэувэну джакІуэ яхуищІащ. 
Абыхэм зауэлІ минипщІ къыхузэрагъэпэщри, Бэракъ зэуапІэм 
Іухьащ, Дэбори и гъусэт. 

11 А зэманым ХьэбэркІэ зэджэ зы къэней и шэтырыр Къуэ­
дыщэ пэгъунэгъу Дзэнынэм къыщыкІ жыгейм деж щигъэуват. 
Ар Мусэ и щыкъу щІалэa Хьэбаб къытепщІыкІа къэнейхэм 
ящыщ зыт, ауэ и лъэпкъэгъухэм яхэтІысхьатэкъым. 

12 Ауэнэуэм и къуэ Бэракъ Таур Іуащхьэм къызэрыдэкІуеяр 
Щэщэр къыщыжраІэм, 13 и гъущІ хьэкуэстыгу щибгъури, 
Хьэрэшэтхьэим деж зауэлІу щиІэри КІушэныпсым и Іуфэм 
щызэхуишэсащ. 

14 Арати, Дэборэ жриІащ Бэракъым: «ЗыІэти ежьэ! Но­
бэ ТХЬЭМ Щэщэр уи ІэмыщІэ къыщрилъхьа махуэщ. Уэ 
ТХЬЭМ уишэркъэ, уяпэ иту?» 

И зауэлІ минипщІыр къришажьэри Бэракъ Таур Іуащхьэм 
къехащ. 15  ТХЬЭМ Щэщэри, и хьэкуэстыгухэри, и 
лъэсыдзэри, Бэракъ пэмыувыфын хуэдэу, Іэнкун ищІащ, 

a  4:11 ЖуртыбзэкІэ ІыхьлагъкІэ и мыхьэнэ дыдэр ІупщІкъым.



15

Гъуазэхэр  4

Щэщэр хьэкуэстыгум къелъэри лъэсу щІэпхъуэжащ. 16 Бэ­
ракъ и зауэлІхэм хьэкуэстыгухэри, биидзэри Хьэрэшэтхьэим 
нэс яхуащ. Щэщэр и дзэр зэрыщыту джатэщхьэрыкІуэ ящІащ, 
псэууэ зыри яІэщІэкІакъым. 

17 Щэщэр щІэпхъуащ къэнейхэм ящыщ Хьэбэр и щхьэгъусэ 
ЙаІил и шэтырымкІэ. Ар къыщІыхихар Хьэзурым и пащтыхь 
Йабинрэ Хьэвэр и лІакъуэмрэ яку зэхущытыкІэфІ дэлъти арат. 
18 ЙаІил Щэщэр къыпежьэри иригъэблэгъащ: «КъыщІыхьэ, 
зиусхьэн, къыщІыхьэ си деж. Умышынэ». Щэщэр шэтырым 
щІыхьащ, ЙаІил ар игъэгъуэлъри алэрыбгъу трипІэжащ. 

19 «Псы щхьэкІэ солІэ, – жриІащ абы цІыхубзым. – КхъыІэ, 
псы тІэкІу къызэт». ЙаІил бжэнышэ зэрыт фэндыр къитІатэри, 
Щэщэр ирикъуху иригъэфащ, алэрыбгъури трипІэжащ. 

20 «Шэтыр щІыхьэпІэм ув, – жиІащ Щэщэр. – КъыІухьэІарэ, 
„зыгуэр щІэс мыбы?“ жаІэмэ, „хьэуэ“ жыІэ». 

21 АрщхьэкІэ ЙаІил шэтырыр зырапх фІэрыукІэмрэ уадэ­
рэ къищтэри, езэшауэ Іуриха Щэщэр щэхуурэ бгъэдыхьащ. 
Бжэгъу папцІэр нэзэрыхъэм апхуэдизкІэ хихуати, лІыр щІым 
хиІулІат, икІи абы илІыкІащ. 

22 Щэщэр и лъэужьыр къэзыху Бэракъ къыщилъагъум, 
ЙаІил абы къыпежьэри иригъэблэгъащ: «НакІуэ, сэ уэзгъэ­
лъагъунщ къэплъыхъуэ цІыхур». Бэракъ ЙаІил и шэтырым 
щыщІыхьам, къилъэгъуащ фІэрыукІэкІэ щІым хэІулІауэ щылъ 
Щэщэр и хьэдэр. 

23 А махуэм Тхьэм исрэІилхэр хьэнэней пащтыхь Йабин 
тригъэкІуащ. 24 ИсрэІилхэм я тепщэныгъэр нэхъ лъэщ хъууэрэ 
кІуащ, Йабин щІым трагъэкъэбзыкІыху. 

ЕТХУАНЭ ІЫХЬЭ

Дэборэрэ Бэракърэ я щытхъу уэрэд 

5 1 А махуэм Дэборэрэ Ауэнэуэм и къуэ Бэракърэ мыпхуэ­
дэ уэрэд зэдыжаІащ: 

2 Пашэхэм къызэщІаІэтащ ИсрэІилыр, 
лъэпкъыр арэзыуэ якъуэуващ – 
вгъэлъапІэ ТХЬЭР! 

3 ФыкъэдаІуэ пащтыхьхэр! 
ФыкъыщІэдэІу Іэтащхьэхэр! 
ТХЬЭМ сыхуэусэнущ, 
хуэзгъэІунущ пшыналъэ ИсрэІилым и Тхьэм. 

4 СэІирa укъыщыдэкІам, ди ТХЬЭ, 
Едумей укъыщикІым, 
щІыр зджызджырт, уафэм кърикІыхт – 
пшэхэм псыр къапыжырт. 
5 Бгыхэр щыкІэзызырт ТХЬЭМ и пащхьэм, 
СэнаІ Іуащхьэр* щыкІэзызырт ТХЬЭМ и пащхьэм, 

ИсрэІилым и Тхьэм. 

6 Іэнат и къуэ Шэмхъар и лъэхъэнэм, 
ЙаІил и зэманым гъуэгухэр нэщІ хъуат, 
гъуэгу занщІэкІэ зекІуэу щытахэми 
иджы дадзыхыу къаублат. 
7 НэщІ хъуат ИсрэІилым и къуажэхэр, 
нэщІащ, сэ, Дэборэ, зыкъэсІэтыху, 
ИсрэІилым и анэу зыкъэсІэтыху. 
8 ТхьэнэпцІхэр яІэ хъуащ – 

a  5:4 Едумей хэкум и цІэ етІуанэ. Едумейр ИсрэІилым и ипщэ-
къуэкІыпІэ лъэныкъуэмкІэ щыІэт.

аращи къыІутщ зауэр бжэІупэм, 
бжыи мэІухуи* 
ямыІэ ИсрэІилым и цІыху мин плІыщІым. 

9 ПсэкІэ сащІыгъущ ИсрэІилым и пашэхэм, 
зи фІэфІыныгъэкІэ лъэпкъым къыщыжхэм. 
ВгъэлъапІэ ТХЬЭР! 

10 Фэ, шыд лъэпкъыфІкІэ къэзыкІухьхэр, 
алэрыбгъур зи тІысыпІэхэр, 
гъуэгурыкІуэхэр, 
фыусэ! 
11 ПсыкъуиймкІэ къоІукІ Іэхъуэхэмa я макъыр: 
ягу къагъэкІыж ТХЬЭМ и ІуэхущІафэ телъыджэхэр, 
ИсрэІилым и къуажэхэм зэрахьа лІыгъэхэр. 
ТХЬЭМ и цІыхухэр щызэхуосыж къалэ дыхьэпІэм. 

12 «Зыкъэужь, зыкъэІэт, Дэборэ! 
Зыкъэужь, зыкъэІэт, уэрэд къиш! 
Зыгъэхьэзыр, Бэракъ! 
Іушыж уи гъэрхэр, Ауэнэуэм и къуэ!» 
13 Залымыгъэм къелахэр къэкІуащ пашэхэм деж, 
ТХЬЭМ и цІыхухэр къысхуокІуэ бийм пэщІэтыну. 
14 ЕфрэІим къикІащ зи лъабжьэр Амэлычым я лъахэм 

щызыгъэбыдахэр. 
Ахэр Бенамин и ужь итт, абы и зауэлІхэм яхэту. 
Мэхьирb къикІащ пашэхэр, 
Заблун деж къикІащ дзэзешэ дамыгъэр зыІэщІэлъхэр. 
15 Дэборэ и гъусэт Ищэхъар и пашэхэр – 
пэжщ, Бэракъ дэщІыгъуащ Ищэхъар и лІакъуэр, 
и гъусэуи псыхъуэмкІэ зрачащ. 

a  5:11 ЖуртыбзэкІэ белджылыкъым зи макъ къэІур хэт сымэми.
b  5:14 Минащ и лІакъуэр щыпсэум и къухьэпІэ лъэныкъуэр.

Рувим и лІакъуэр-тІэ хуабжьу гуитІщхьитІт. 
16 Щхьэ зыщиплъэфыхьат уэ чэтхэм* я кум, 
хъушэр фийуэрэ зэрызэхуашэсым уедаІуэрэт? 
Рувим и лІакъуэр-тІэ хуабжьу гуитІщхьитІт. 
17 ДжылыІэд зыкъыщинай Іурдын адрыщІым. 
Сытым щхьа кхъухьым яхуиува Дан? 
Ащир зыкъыщинащ псы Іуфэми, 
щопсэу и псыдыхьэхэм*. 

18 Заблун и цІыхухэр псэзэпылъхьэпІэм* итащ, 
Нэхуталий щигъусащ абы зэуапІэ губгъуэхэм. 

19 Къэсри пащтыхьхэр, зауэм хыхьащ; 
хьэнэнеипщхэр къыщыдэзэуащ 
ТэІэнэч къалэм, Мэджыдэ и гъунэгъу псыхэм деж, 
ауэ дыжьын къуентхъ* къаІэрыхьакъым. 
20 Уафэм ис вагъуэхэри къэзауэрт, 
я гъуэгу здытетым къезауэрт Щэщэр. 
21 КІуэшэныпсым, ижь-ижьыж псыуэ КІушэным, 
бийр псыхьэлъахуэ* щыхъуащ. 
УкъэмыскІэ, сигу! Хъу хъыжьэ! 

22 Шы хьэмкІэу жэхэм я лъэ макъыр инт, 
щІэпхъуэжа хакІуэхэм я лъэ макъыр. 
23 «Нэлат ефх Мэруэз, – жиІащ ТХЬЭМ и 

МелыІычым, – 
ефх пу нэлат абы щыпсэухэм, 
зыщІагъэкъуакъым абыхэм ТХЬЭМ, 
къыкъуэувакъым бийм езэуэну». 

24 ЦІыхубзу щыІэм ЙаІил къраухьэкІ, 
къэнейхэм ящыщ Хьэбэр и щхьэгъусэр, 
шэтырым щІэс цІыхубзхэм щыщу Тхьэм и нэфІ 

зыщыхуащ. 

25 Щэщэр псы щхьа лъэІуати – ЙаІил шэ къритащ, 
лІыхъужь хуэфэщэн фалъэкІэ шху къыхуихьащ. 
26 Зы ІэмкІэ Іэбащ фІэрыукІэмкІэ, 
адреиІэмкІэ Іэбащ уадэмкІэ. 
Щэщэр иукІащ, бжэгъу кІэщІыр и нэзэрыхъэм 

хиукІэри. 
27 ЗыщиІуантІэщ ЙаІил и лъапэми, 
и псэр хэкІауэ щылъщ. 
Абы и лъапэм зыщиІуантІэ-шантІэри, 
а зыщиІуэнтІам деж и псэри щыхэкІащ. 

28 Щэщэр и анэр щхьэгъубжэм къыдоплъ, 
щхьэгъубжэ хъарым къыІусу мабжэ: 
«Щхьэ апхуэдизрэ къэт и хьэкуэстыгур? 
Щхьэ къэмыІурэ хьэкуэстыгу макъыр?» 
29 И гуащэгъусэхэм игу фІы къыхуащІ, 
езыми аращ зытригъэчыныхьыр: 
30 «Къуентхъ къащтауэ ягуэшыжу арагъэнщ: 
зауэлІ къэс зы цІыхубз е тІу, 
Щэщэр щхьэкІэ щыгъыныгъуэ къуэлэнхэр, 
къуэлэну, хэдыкІауэ щыгъыныгъуэхэр, 
щыгъыныгъуэ дахэу хэдыкІахэр яубыда цІыхубзхэм я 

плІэм ирапхъуэу». 

31 Мис апхуэдэу зэпытыр къахурекІуэ уэ уи бийхэм, 
ТХЬЭ! 

Ауэ фІыуэ укъэзылъагъухэр хуэдэнущ дыгъэм 
и къарур из хъуауэ зыщиІэтым. 

Абы иужькІэ щІым мамырыгъэ илъащ илъэс плІыщІкІэ. 

ЕХАНЭ ІЫХЬЭ 

Миданхэм къаІэщІихыну исрэІилхэр Тхьэм 
зэрелъэІуар 

6 1 ИсрэІилхэм аргуэру ТХЬЭМ деж нэмысын Іуэхухэр 
ялэжьу щыхуежьэжым, илъэсибл енкІэ ахэр миданхэм 

я ІэмыщІэ иригъэлъащ. 2 Зи ІэмыщІэ ихуахэм исрэІилхэр 
бжьым щІагъэувати, бгы зэхуакухэмрэ бгъуэнщІагъхэмрэ зы­
гъэпщкІупІэ щащІу хуежьащ. 3 ИсрэІилхэм вэн-сэн зэраухыу, 
миданхэр, амэлычхэр, къуэкІыпІэ лъэпкъ гуэрхэр я хэкум 
къытеуэрт. 4 Я щІым дзэуэ щигъуэлъыкІырти, гъавэр Джазэ 
нэсыху къанэ щымыІэу ирагъэкъэбзыкІырт, ИсрэІилым зэры­
псэун зыри къыхуагъанэртэкъым – мэли, выи, шыди. 5 Ахэр, 
мацІэ къэпщІа фІэкІа умыщІэну, я Іэщ, я шэтырхэр я гъусэжу 
къакІуэрт. ЦІыхумрэ махъшэмрэ бжыгъэншэт; хэкум къы­
щІизэрыхьри псы ирагъэжыхьыжын мурадкІэт. 6 ИсрэІилхэр 
апхуэдизкІэ тхьэмыщкІапІэ ирагъэуват миданхэми, ТХЬЭМ 
гущІэгъу къахуищІыну елъэІуащ. 

7-8 ЩелъэІум, бегъымбар къахуигъэкІуащ: «ТХЬЭМ, 
ИсрэІилым и Тхьэм, къывжиІэр мыращ: „Сэращ пщылІы­
пІэ фыздита Мысырым фыкъизышыжар, 9 Сэращ Мысырым 
и залымыгъэми, фыдэзыкъузэ дэтхэнэми фыкъезыгъэлар. 
Лей къывэзыххэр вбгъэдэсхури, абыхэм я щІыр фэ фэстащ. 
10 ВжесІатэкъэ: ‘Фи Тхьэр – ар сэращ, ТХЬЭРЩ! ЗищІ фытес 
амэрейхэм я тхьэхэр фымылъытэ’. Ауэ фыкъызэдэІуакъым“». 

Хьидуан 
11  ТХЬЭМ и МелыІычырa Іуфыр къыщыкІ жыгейм 

и лъабжьэм щетІысэхащ. Абдежыр Абэзэр и лъэпкъым 
щыщ ЙоІэш и щІы Іыхьэт. А сыхьэтым ЙоІэш и къуэ 
a  6:11 Мы мелыІыч хьэлэмэтым Тхьэм и унафэр цІыхум я деж къегъэс, 
Абы и цІэкІэ мэпсалъэри, ТХЬЭ дыдэрауэ къыщалъытэ щыІэщ.

Хьидуан санэщІэхум и кІуэцІым гуэдз щиІуэрт, миданхэм гу 
лъаримыгъатэу. 12 ТХЬЭМ и МелыІычым зыкъигъэнаІуэри 
жиІащ: «ТХЬЭР пщІыгъущ, зауэлІ лъэщ». 

13  «НтІэ, зиусхьэн, – идакъым Хьидуан, – ТХЬЭР 
тщІыгъумэ, сыт мыпхуэдиз гузэвэгъуэ дыщІыхэтыр? Дэнэ щыІэ 
ди адэжьхэм зи гугъу ящІыжа абы и Іэужь телъыджэхэр? ЖаІэр­
ти мыпхуэдэу: „Мысырым дыкъришакъэ дэ ТХЬЭМ?“ Хьэуэ, 
дэ ТХЬЭМ ІэщІыб дищІри миданхэм я ІэмыщІэ дрилъхьэжащ». 

14 Абы щыгъуэм ТХЬЭМ Хьидуан къыжреІэ: «Ебгъэры­
кІуи уи къарукІэ ИсрэІилыр миданхэм къыІэщІэх. УзогъакІуэ». 

15 «А, зиусхьэн, – игъэщІэгъуащ Хьидуан, – сэ къысхуе­
гъэлыну ИсрэІилыр? Си лъэпкъым нэхъ къарууншэ хэткъым 
Минащ и лІакъуэм, ди унагъуэми сэращ нэхъ мыхьэнэншэр». 

16 «Сэ суригъусэнущ, – тригъэгушхуащ ТХЬЭМ. – ИкІи 
миданхэр уэ хэбгъэщІэнущ, зы цІыхуу фІэкІа къыпщымыхъуу». 

17  «НэфІкІэ укъызэрызэплъыр пэжмэ, – лъэІуащ 
Хьидуан, – къызэпсалъэр шэч хэмылъу ТХЬЭР зэрыарам и 
нэщэнэ сыгъэлъагъу. 18 КхъыІэ, мыбдежым зыщыІэжьэ, тыгъэ 
къыпхуэсхьыху». 

Абы къигъэгугъащ: «Сэ сыножьэнущ, къэбгъэзэжыху». 
19 Хьидуан кІуэжри чыцІ фІигъэжащ, и лыр игъэващ, зы 

къэп цІыкІу из хьэжыгъэм къыхэкІ щІакхъуэ мыкІумыпщ* 
игъэхьэзыращ. Лыр матэм ирилъхьэщ, лэпсыр кхъуэщы­
ным ирикІэри, къыпэплъэм деж къихьащ, жыгей лъабжьэм 
хущІилъхьащ. 

20 Абы щыгъуэм Тхьэм и МелыІычым къыжриІащ: «Лымрэ 
щІакхъуэмрэ къащтэ, мы мывэшхуэм телъхьи, лэпсыр текІэж». 
Хьидуан апхуэдэуи ищІащ. 21 ИІыгъ башым и зы кІапэмкІэ 
ТХЬЭМ и МелыІычыр лъэІэсащ лымрэ щІакхъуэмрэ. Мывэ­
шхуэм мафІэ бзий къыхэлыдыкІри, лыри щІакхъуэри ибзеящ. 
ТХЬЭМ и МелыІычри бзэхыжащ. 

22 Хьидуан ар ТХЬЭМ и МелыІычу зэрыщытыр къы­
гурыІуэри къэшынащ: «Уей! ТХЬЭУЭ Тепщэныгъэ ЗиІэ! Сэ 
ТХЬЭМ и МелыІычым сыІуплъащ!» 

23 Ауэ ТХЬЭМ абы и гур фІы къыхуищІащ: «Зыгъэмамыр. 
УщІэшынэн щыІэкъым, уэ абы уикІуэдыкІынукъым». 24 Хьи­
дуан абдежым ТХЬЭМ къурмэнщІыпІэ щыхуищІри, цІэи 
фІищыжащ: «ТХЬЭР мамырыгъэщa». Нобэр къыздэсым ар 
щыІэщ Абэзэр и лъэпкъым я щІым хыхьэ Іуфыр деж. 

25 А жэщ дыдэм ТХЬЭМ абы къалэн къыщещІ: «Уи адэм и 
хъушэм къыхэх илъэсибл зытекІа танэ телъхуэр* b. БэІэл хуа­
гъэува къурмэн щІыпІэ уи адэм ІэщІэлъыр зэхэкъутэ, Ашэрэт 
и пкъо абы бгъурытыр иупщІыкІ. 26 ТХЬЭМ, уи Тхьэм, лъа­
гапІэм къурмэн щІыпІэ щыхуэухуэ хабзэм тету, итІанэ Ашэрэт 
и пкъом къыхэкІа пхъэмкІэ танэр тыхь гъэсын щІы». 

27 И унэІутхэм щыщу цІыхуипщІ гъусэ ищІри, Хьидуан 
ТХЬЭМ къалэн къыщищІар игъэзэщІащ. Ауэ и Іыхьлыхэмрэ 
къалэдэсхэмрэ ящышынэрти, махуэу темыгушхуэу, жэщу 
зэфІигъэкІащ. 

28 Пщэдджыжьым къалэдэсхэр къыщыхъеям, БэІэл и 
къурмэн щІыпІэр зэхэкъутат, абы дэкІуэу Ашэрэт и пкъори 
ираупщІыкІат, танэри къурмэн щІыпІэщІэм щагъэсат! 29 «Хэт 
мыр зыщІар?» – зэупщІыжырт ахэр. Къалъыхъуэурэ, зыгуэр­
хэм къыжраІащ: «Ар зыщІар ЙоІэш и къуэ Хьидуанщ». 

30 «Уи къуэр къыщІэш», – къыпагъэуват ЙоІэш къалэдэсхэм. 
«Ар псэу хъунукъым, абы БэІэл и къурмэн щІыпІэр зэтрикъу­
тэри Ашэрэт и пкъори ириупщІыкІащ!» 

31 «Фэра БэІэл къыщхьэщыжыр? – захуигъэзащ ЙоІэш къэ­
зыухъуреихьа гуп къэплъам. – Фэра ар къезыгъэлыну хуейр? 
a  6:24 Журт. "ЙХВХ Шалом".
b  6:25 илъэсибл зытекІа танэ телъхуэр Е: "гуурэ илъэсибл зи ныбжь 
гуу етІуанэрэ".

Абы къыщхьэщыж дэтхэнэри нэху мыщу ажалым ІущІэнущ. 
БэІэл тхьэр пэжмэ, къурмэн щыхуащІ щІыпІэр зэтезыкъутэ­
хэм иребэныжыф». 

32 А махуэм щыщІэдзауэ Хьидуан ЕрубэІэлкІэa еджэ 
хъуащ, «БэІэл иребэныж абы, икъутар езым къурмэн щыхуащІ 
щІыпІэщи», жаІэурэ. 

Хьидуан Тхьэр зэригъусэнум и щыхьэт 
къригъэлъагъуну зэрелъэІуар 

33 Миданхэр, амэлычхэр, адрей къуэкІыпІэ лъэпкъхэр 
зэрыубыдщ, Іурдын псым зэпрыкІри, ИзрэІэл тафэм дзэ пщыІэу 
щитІысыкІащ. 34 Хьидуан ТХЬЭМ и Псэр къыхуехати, гъуом 
епщэри, абэзэрхэр къызэхуэсащ, и ужьым къиувэну хьэзырхэу. 
35 Абы хъыбарегъащІэхэр Минащ и лІакъуэр щыпсэу щІына­
лъэм и гъунапкъэ псомкІи зэбгригъэкІащ, Іэщэ къащтэным 
къыхуриджэу. Апхуэдэу джакІуэ яхуигъэкІуащ Ащир, Заблун, 
Нэхуталий сымэ я лІакъуэхэми, ахэри къыдэзэуэну къеувэлІащ. 

36 Хьидуан Тхьэм зыхуигъэзащ: «Уэ ИсрэІилыр, зэрыжыпІам 
тету, си ІэкІэ къебгъэлынумэ, 37 мис, сэ хьэмым мэлыц къэщар 
тызогуашэ. Уэсэпсыр цым техэрэ, щІыр гъущэу къанэмэ, хьэкъ 
сщыхъунущ ИсрэІилыр си ІэкІэ къызэребгъэлынур». 38 Апхуэ­
дэуи хъуащ. КъыкІэлъыкІуэ махуэм Хьидуан жьыуэ къэтэджащ. 
Абы цыр икъузурэ, зы фалъэ из хъун псы къыщІихуащ. 

39 Аргуэру Хьидуан Тхьэм йолъэІу: «Укъысхуэмыгубжь. Зы 
Іуэхугъуэ закъуэкІэ сынолъэІужыну хуит сыкъэщІ. Иджыри 
зы гъэунэхуныгъэ сыгъэщІ. МызэкІэ цыр гъущэу кърени, абы 
и хъуреягъ щІым уэсэпс тырырехэ». 40 А жэщым ТХЬЭМ 
ищІащ апхуэдэу. Гъущэу къэнар цым и закъуэщ; ихъуреягъкІэ 
щІыр зэрыщыту уэсэпст. 

a  6:32 ЖуртыбзэкІэ «БэІэл иребанэ» жиІэу къокІ.

ЕБЛАНЭ ІЫХЬЭ 

Тхьэм миданхэр Хьидуан и ІэмыщІэ 
къызэрырилъхьар 

7 1 ЕрубэІэлкІэ иджы зэджэ Хьидуани и зауэлІу хъуа­
ри жьыуэ къэтэджри Хьэродa псынэм деж дзэ пщыІэу 

щитІысыкІащ. Миданхэм я увыгъэр абыхэм я ищхъэрэт, Мэу­
рэ джабэм и лъабжьэм хуэзэу. 

2 ТХЬЭМ Хьидуан къыжриІащ: «Уи зауэлІхэр куэдыІуэ 
мэхъу. Езыхэм я къарукІэ текІуауэ къащыхъужу си деж зы­
щамыгъэпэгэн щхьэкІэ, Сэ апхуэдизым я ІэмыщІэ миданхэр 
изгъэхуэнукъым. 3 ЯжеІэ уи зауэлІхэм: „Шынэхэр, зигу къи­
кІэзызыкІхэр фи унэ фыкІуэж, къэвбгынэ ДжылыІэдей бгырb“». 
ЦІыху мин тІощІрэ тІурэ яхэкІащ, минипщІ къанэри. 

4 Аргуэру ТХЬЭМ Хьидуан къыжриІащ: «ЗауэлІхэр 
иджыри куэдыІуэщ. Псори псым ешалІи, Сэ абдежым ахэр 
щыпхуэзгъэунэхунщ. „Мыр уи гъусэу нэкІуэнущ“ жыхуэсІэр 
къэнэнщ, „Мыр уи гъусэу нэкІуэнукъым“ жысІэмэ, ар нэмы­
кІуэну аращ». 

5 Хьидуан къыхуэна зауэлІхэр псым иришэлІащ. Абдежым 
ТХЬЭМ къыщыжриІащ: «Псым, хьэм хуэдэу, елъыпхэмрэ, 
лъэгуажьэкІэ тІысурэ ефэхэмрэ зэхэгъэкІ». 

6 ЗауэлІ щищыр елъыпырт, адрейхэр лъэгуажьэкІэ тІысауэ 
псыр ІэкІэ я жьэм хуахьыртc. 

a  7:1 ЖуртыбзэкІэ «гузавэ» жиІэу къокІ.
b  7:3 "ДжылыІэдей" щыжаІэ хабзэр, Іурдын псым и къуэкІыпІэ лъэны­
къуэмкІэ щыІэ бгы е щІыналъэ щытепсэлъыхьыращ. Мыбы зи гугъу 
ищІ Іуэхугъуэхэр къыщыхъур Іурдын псым и къухьэпІэ лъэныкъуэрщ, 
ИзрэІэл тафэм пэгъунэгъуу.
c  7:6 Е: «ЗауэлІ щищыр елъыпырт, псыр ІэгукІэ я жьэм хуахьурэ, 
адрейхэр, ефэн папщІэ, лъэгуажьэкІэ тІысат».

7 ТХЬЭМ Хьидуан къыжриІащ: «А елъып зауэлІ щищым­
кІэ Сэ фыкъезгъэлынущ, миданхэри фи ІэмыщІэ ислъхьэнущ. 
Адрейхэм псоми ирагъэзэж». 8 Арати, Хьидуан лей хъуа ис­
рэІилхэр иутІыпщыжри, я шэтырхэм ягъэзэжащ, къигъэна 
щищым иутІыпщыжахэм я шхынымрэ гъуохэмрэ къахуэнащ. 

Миданхэм я увыгъэр нэхъ и лъабжьэмкІэ щыІэт, уэхым 
хуэзэу. 9 А жэщ дыдэм ТХЬЭМ Хьидуан къыжриІащ: «Зы­
Іэти ятеуэ миданхэм, Сэ ахэр уи ІэмыщІэ ислъхьэнущ. 10 Уа­
теуэн ушынэмэ, уи ІуэхутхьэбзащІэ Пурэ зыщІыгъу, абыхэм 
гъунэгъу захуэщІи, 11 жаІэм якІэщІэдэІухь. УазэребгъэрыкІуэн 
лІыгъэ абы къыуитынщ». 

Хьидуанрэ Пурэрэ бийм я увыгъэм нэс къехащ. 12 Миданхэм, 
амэлычхэм, адрей къуэкІыпІэ лъэпкъхэм, мацІэм хуэдэу, уэхыр 
яуфэбгъуат. Абыхэм махъшэу я гъусэм и куэдагъыр хы Іуфэм 
Іулъ пшахъуэм хуэдэт. 

13 Хьидуан къыщысам, зыгуэрым илъэгъуа пщІыхьэпІэр и 
ныбжьэгъум хуиІуэтэжырт: «Сэ сепщІыхьащ, – жиІэрт абы, – 
хьэм къыхэщІыкІа щІакхъуэ хъурейр миданхэм ди дзэ пщыІэм­
кІэ къажэу. ЩІакхъуэр къажэурэ шэтыр гуэрым жьэхихьэри, 
ар игъэукІуриящ». 

14 «Ар ИсрэІилым щыщ ЙоІэш и къуэ Хьидуан и джатэращ. 
Тхьэм миданхэри ди дзэ пщыІэри зэрыщыту абы и ІэмыщІэ 
дрилъхьащ», – пщІыхьэпІэр игъэнэІуащ зраІуэтылІам. 

15 Хьидуан а псор зэхиха нэужь, ТХЬЭМ щхьэщэ хуищІащ. 
Дзэ пщыІэм къигъэзэжри, жиІащ: «ФызэщІэтаджэ! ТХЬЭМ 
миданхэр ди ІэмыщІэ кърилъхьащ». 

16 ЗауэлІ щищыр гупищу игуэшри, дэтхэнэми гъуорэ пхъэ­
дзакІэ мафІэ зэрыгъэпщкІухьа кхъуэщынымрэ яІэщІилъхьащ. 
17 «Си дежкІэ фыкъаплъэурэ, – яжриІэрт абыхэм, – сэ зэрыс­
щІым хуэдэу фщІы. Бийр щитІысыкІам пэгъунэгъу дыхъумэ, 
сэ сщІэ дыдэр фэри фщІэ. 18 Си гъусэхэмрэ сэрэ гъуом депщэу 



26

Гъуазэхэр  7

щІэддзэмэ, фэри я хъуреягъкІэ фыкъыщепщэурэ фыкІий: 
„ТХЬЭМРЭ Хьидуанрэ я цІэкІэ дозауэ!“». 

19 Хьидуан зауэлІищэ и гъусэу бийр щитІысыкІа щІыпІэм 
къыщысам, къэрэгъулхэр зэблэкІа къудейт. Ахэр гъуом епщащ, 
яІэщІэлъа кхъуэщынри якъутащ. 20 Зэуэ адрей гупхэми зауэлІу 
хэтыр я гъуом епщэри кхъуэщынхэри ягъэщэщащ. Іэ ижьымкІэ 
гъуом епщэу, сэмэгумкІэ пхъэдзакІэ мафІэр яІыгъыу, кІийхэрт: 
«ТХЬЭмрэ Хьидуанрэ я цІэкІэ дозауэ!» 

21 Бий пщыІэхэр къаувыхьауэ дэтхэнэри и пІэм имы­
кІыу щытт, ауэ миданхэр щІэпхъуэжыну хуейуэ зэхэзежэрт, 
къыздажыхьым, зэрыгъэкІийрт. 22 Гъуо щищым я макъыр зэ­
хыхьэжа нэужь, ТХЬЭМ апхуэдэу иухри, миданхэм я джатэр 
зым адрейм хуагъэзэжащ. Я дзэр Дзырэрэ кІуэ гъуэгум тету 
Бэтшитэ, адэкІэ Тэбат пэмыжыжьэ Абэл-Мыхуэлэ и Іуфэм 
нэсыху жащ. 

23 Хьидуан и къыхуеджэныгъэкІэ, Нэхуталий, Ащир, 
Минащ сымэ я лІакъуэхэр къызэхуэсри миданхэм 
якІэлъыпхъэращ. 24 ЕфрэІим бгылъэхэм исхэми хъыбарегъа­
щІэхэр яхуигъэкІуащ Хьидуан: «Бгыхэм фыкъехи миданхэм 
факъыпежьэ, абыхэм япэ зивгъахуи Бэтбэрэхь нэсыху щыІэ 
псыхэми Іурдыни яІэ икІыпІэхэр фубыд». ЕфрэІимхэр къы­
зэхуэсри псы икІыпІэу хъуар яубыдащ. 25 Абыхэм Іэрыубыд 
ящІри миданхэм я ІэтащхьитІыр – Іэрыуэрэ ЗэІэбрэ – яукІащ. 
Іэрыуэ щаукІа къырым «Іэрыуэ и къыр» фІащыжат, ЗэІэб 
щаукІам «ЗэІэб и санэщІэху» фІащыжат. Миданхэр адэкІи 
яхурт. Іэрыуэрэ Зыуэрэ я щхьэр Іурдын псы Іуфэм къыщы­
увыІа Хьидуан хуахьащ.

ЕЯНЭ ІЫХЬЭ  

Хьидуан къыхуэхъущІэхэмрэ къыпэувхэмрэ 
ярищІар 

8 1 ЕфрэІимхэр Хьидуан техъущІыхьу хуежьащ: «Ар дауэ 
къыдэпщІа? Миданхэм уезэуэну ущыкІуэм укъыщІыдэ­

мыджар сыт?» 
2 «Фэ фэлъытауэ сэ сыти схуэщІа? ЕфрэІимхэм къыткІэлъа­

щыпа жызумыр нэхъыфІкъэ ди Абэзэр лъэпкъым кърахьэлІа 
жызумым и куэдагъым нэхърэ? 3 Тхьэм миданхэм я Іэтащхьэ 
Іэрыуи ЗэІэби фи ІэмыщІэ ирилъхьай. Фэ фхуэдэ сищІыну, 
сэ сыт слъэкІынут?» – жэуап яритыжащ Хьидуан. Апхуэдэу 
щажриІэм, я губжьыр тІысыжащ. 

4 Хьидуани и гъусэ зауэлІ щищри езэшат, ауэ зэрыпхъэрт. 
Ахэр Іурдыныпсым нэсри зэпрыкІащ. 5 Хьидуан Сэкъуэт къа­
лэм дэсхэм елъэІуащ: «Си зауэлІхэм я лъэр щІэхуным нэсащ, 
яшхын къефт, дэ иджыри мидан пащтыхьхэу Зэбэхьрэ Зэл­
мунрэ я лъэужьыр дымыхуу хъунукъым». 

6 АрщхьэкІэ къалэм дэс пашэхэм жаІащ: «Уэ Зэбэхьрэ Зэл­
мунрэ Іэрыубыд щумыщІакІэ, дэ уи зауэлІхэр сытым щхьа 
пхуэдгъэшхэн хуей?» 

7 Хьидуан къэгубжьащ: «А жыфІам щхьэкІэ, ТХЬЭМ Зэ­
бэхьрэ Зэлмунрэ си ІэмыщІэ кърилъхьэу къэзгъэзэжа нэужь, 
пыжьейрэ хьэцыбанейкІэ фи фэр исхынщ». 

8 Абы икІри ПэнрэІил дэсхэм а лъэІу дыдэмкІэ захуигъэзати, 
Сэкъуэт къалэ дэсхэм я жэуапым хуэдэщ къратар. 9 «Сэ сыте­
кІуауэ къэзгъэзэжмэ, мы чэщанэр зэтескъутэнщ», – яжриІащ 
абыхэми. 

10 А зэманым Зэбэхьрэ Зэлмунрэ Къэркъэр щыІэт, зауэлІ 
мин пщыкІутху хуэдиз я гъусэу, арат къуэкІыпІэ лъэпкъхэм я 
дзэм щыщу къэнэжар. ЗауэлІ минищэрэ тІощІрэ хэкІуэдат. 

11 Хьидуан, и гупыр дэщІыгъуу Нэбэхь, Егъбэхь къалэхэм 
я нэхъ къуэкІыпІэ лъэныкъуэмкІэ пхырыкІ чэруан гъуэ­
гумкІэ дэкІуейри, абдежым зэкъуэхуауэ щызэхэс биидзэм 
теуащ. 12 Дзэр шынэм зэщІищтауэ зэхэзежэ хъуащ. Мидан 
пащтыхьитІыр, Зэбэхьрэ Зэлмунрэ, щІэпхъуэжат, ауэ якІэ­
лъеІэри тІури Іэрыубыд ящІащ. 

13 Хьидуан Хьэрэс лъагапІэм щекІуэкІа зауэм къикІы­
жа нэужь, 14 Сэкъуэт щыщ щІалэщІэ къиубыдри, еупщІурэ, 
Сэкъуэт и пашэхэм, и тхьэмадэхэм я цІэр жригъэІащ – псо­
ри блыщІрэ блы хъурт. 15 ИтІанэ къакІуэри Сэкъуэт дэс­
хэм къажриІащ: «Мис сэ щІэнэкІалъэ сыщІэфщІа Зэбэхьрэ 
Зэлмунрэ. „Уэ Зэбэхьрэ Зэлмунрэ Іэрыубыд щумыщІакІэ, 
дэ уи зауэлІхэр сытым щхьа пхуэдгъэшхэн хуей?“ жыфІэрт». 

16 Хьидуан а къалэм и тхьэмадэхэр иубыдри пыжьейрэ хьэ­
цыбанейкІэ я фэр ирихащ. 17 Абы нэмыщІ ПэнрэІил дэт чэщанэр 
зэтрикъутэри къалэм дэс цІыхухъухэри зэтриукІащ. 

18 А псом иужькІэ ар Зэбэхьрэ Зэлмунрэ еупщІащ: «Фэ 
Таур деж щывукІахэр сыт хуэдэ цІыхут?» 

«Уэ уэщхьт, – жэуап къатащ абыхэм, – дэтхэнэри я теплъэ­
кІэ пащтыхьым и къуэ хуэдэт». 

19 Хьидуан жиІащ: «Ахэр сэ си къуэшт, си анэм и къуэт. 
ТХЬЭМ и цІэкІэ жызоІэ, фэ абыхэм гущІэгъу яхуэфщІауэ 
щытамэ, сэ фи гъащІэр къыфІызмыхынт». 

20 Хьидуан и къуэ нэхъыжь Етэр дежкІэ зигъазэри, жриІащ: 
«Еуи укІ мыхэр!» Етэр и джатэр кърихакъым, ар иджыри 
щІалэщІэти, щтэІэщтаблэт. 

21 Зэбэхьрэ Зэлмунрэ: «Къыдэуи уэ езым дыукІ. ЦІыхум 
ещхьыжщ и къарури», – щыжаІэм, Хьидуан тІури иукІащ, я махъ­
шэхэм я пщэм мазэ ныкъуэм ещхьу илъ дыщэхэкІхэриa кърихащ. 

a  8:21 Іейм щызыхъумэ дыуэ хуэдэу арат.

Хьидуан исрэІилхэр Тхьэм и гъуэгум 
зэрытригъэкІар 

22 ИсрэІилхэр елъэІуащ Хьидуан: «Уэ Іэщхьэтет* тхуэхъу. 
ИтІанэ Іэщхьэтет тхурехъу уи къуэр, итІанэ уи къуэрылъхур. 
Уэращ дэ миданхэм дакъыІэщІэзыхар». 

23 Хьидуан идакъым: «Сэ фи Іэщхьэтет сыхъунукъым, 
си къуэри фхуэхъунукъым Іэщхьэтет. Фи унафэ зыщІы­
нур ТХЬЭРАЩ». 24 АдэкІэ Хьидуан яжриІащ: «Зыщ 
сызэрывэлъэІур. Фязыхэзми и къуентхъым* щыщу тхьэгъу 
зырыз къызэфт». Бийхэр исмэхьилтиa, дыщэ тхьэгъу зэрахьэрт. 

25 «ТфІэфІ дыдэу уэттынщ», – жэуап къатащ псоми. Абыхэм 
щыгъын щІыІутелъыр яубгъури, дэтхэнэми и къуентхъым щыщу 
дыщэ тхьэгъу зырызыр традзащ. 26 Дыщэ тхьэгъуу Хьидуан 
зэхуихьэсар шэкІэл минрэ щиблb хъурт. Абы хыхьэртэкъым 
дыщэм къыхэщІыкІа мазэ ныкъуэхэр, пщэрылъхэр, мидан пащ­
тыхьхэм зэрахьа щыгъын шакъафэхэр, нэрынэу зэрыгъэлъэдауэ 
махъшэхэм я пщэм илъа лэрыпс лъапІэхэр. 

27 Хьидуан дыщэм тхьэпщ кІэпхын* къыхищІыкІауэ езым 
и къалэ Іуфыр щихъумэрт. Арати, исрэІилхэм тхьэпщ кІэпхы­
ным щхьэщэ хуащІуc, ТХЬЭМ хуаІэ пэжыныгъэм епцІыжу 
щІадзащ, апхуэдэуи тхьэпщ кІэпхыныр Хьидуанрэ и унагъуэм­
рэ гъэпцІапІэ яхуэхъуащ. 

a  8:24 Исмэхьил, Мидани хуэдэу, Ибрэхьим и къуэщ. Зэманыр кІуэурэ, 
абыхэм къатепщІыкІахэр – миданхэмрэ исмэхьилхэмрэ – зыуэ къа­
лъытэ хъуащ. Ауэ, исрэІилхэм къазэрыщыхъумкІэ, а фІэщыгъитІым 
щыщу «исмэхьилкІэ» зэджэхэрауэ къыщІэкІынущ беягъым ирапхыр. 
(Еплъ УблапІэ 16:15; 25:2; 37:28).
b  8:26 Дыщэу килограмм тІощІым нэблагъэ хъунущ.
c  8:27 Хуэбгъэфащэ хъунущ мыбдежым зи гугъу ищІ тхьэпщ кІэ­
пхыныр щыгъыныгъуэу щымыту, атІэ а щыгъыныгъуэм ещхь дыщэ 
гъэжауэ.

Хьидуан дунейм зэрехыжар 
28  ИсрэІилхэр миданхэм тепщэ яхуэхъуати, я щхьэр 

кърагъэІэтыртэкъым. Хьидуан зэрыпсэуа илъэс плІыщІым 
щІыналъэм мамырыгъэ илъащ. 

29  Езы Хьидуан, ЙоІэш и къуэ ЕрубэІэлыр, и унэ 
етІысылІэжат. 30 Абы щхьэгъусэ куэд къишати, ауэрэ къуэ 
блыщІ игъуэтащ. 31 Шэчэм къалэм щыпсэу и жэщгъуэлъ цІы­
хубзми абы щІалэ цІыкІу къыхуилъхуащ. Сабийм Абимелэч 
фІащащ. 32 ЙоІэш и къуэ Хьидуан и ныбжьыр хэкІуэтауэ ду­
нейм ехыжри, и адэм и кхъэлъахэ Абэзэр и лъэпкъым я щІым 
хиубыдэ Іуфыр деж щыІэм щыщІалъхьэжащ. 

33 Хьидуан дунейм зэрехыжу, исрэІилхэм щІадзащ ТХЬЭМ 
хуаІэ пэжыныгъэм епцІыжу, БэІэл и скъархэм* зыхуагъэщхъыу. 
Абыхэм тхьэуэ ялъытэр БэІэл-Бэриттa, 34 ТХЬЭР, я Тхьэ 
хъуреягъым бийуэ щаІэм къезыгъэлар, ящыгъупщат. 35 Еру­
бэІэлкІэ зэджа Хьидуан и унагъуэм хуаІэн хуея пэжыныгъэри 
абы ИсрэІилым фІыгъуэу къахуилэжьари ящыгъупщэжат. 

ЕБГЪУАНЭ ІЫХЬЭ 

Абимелэч Шэчэмым и пащтыхь зэрыхъуа 
щІыкІэр 

9 1 ЕрубэІэл и къуэ Абимелэч Шэчэм щыпсэу и анэдэлъху­
хэм я деж къакІуэри, езыхэми я унагъуэхэми захуигъэзащ: 

2 «ЛъэкІыныгъэ зиІэу Шэчэм щыпсэууэ хъуам феупщІ: „Сыт 
фи дежкІэ нэхъыфІыр: ЕрубэІэл и къуэ блыщІыр фи тетмэ, 
хьэмэрэ тету зы закъуэ фиІэмэ?“ Зыщывмыгъэгъупщэ, сэ фэ 
сывилщ икІи сывикъупщхьэщ». 

a  8:33 ЖуртыбзэкІэ «ЗэгурыІуэныгъэм и тепщэ» жиІэу къокІ.

3 Абимелэч и анэдэлъхухэм ар шэхьэмдэсхэм жраІэжа нэужь, 
къыдаІыгъыну мурад ящІащ, «ар дэ ди къуэшщ», жаІэри. 
4 Абимелэч, БэІэл-Бэрит и тхьэлъэІупІэ унэм щІэлъым щыщу 
дыжьын шэкІэл блыщІa къратати, абыкІэ цІыху мыхъумыщІэ, 
хьэулей гуп къищтащ. Ахэр и гъусэу 5 Іуфыр къакІуэщ и адэм 
и унэми, и къуэш блыщІри, и адэ ЕрубэІэл и къуэхэр, зы мы­
вэм триукІыхьащ. Ауэ ЕрубэІэл и къуэ нэхъыщІэ дыдэ Йотэм 
зигъэпщкІури къелащ. 

6 Шэчэми, Бэтмылэ чэщанэмиb щыпсэууэ хъуар Шэчэмым 
щыІэ мывэ лъапІэм и гъунэгъу жыгейм дежc къыщызэхуэсри, 
Абимелэч пащтыхь ящІащ. 

Йотэм Абимелэчи Шэчэм щыпсэухэми зэребгар 
7 Ар Йотэм щыжраІэм, Джырзым бгым и щхьэм дэкІри, 

къахуекІиехащ: «ФыкъызэдаІуэ, Шэчэм дэсхэр, Тхьэм фэ­
ри фызэхихыжын щхьэкІэ! 8 Зэгуэрым жыгхэм мурад ящІащ 
пащтыхь зыхухахыну. Зейтун* жыгым жраІащ: „Пащтыхь 
тхуэхъу!“ 9 Абы идакъым: „Жыгхэм сратетын щхьэкІэ, тхьэхэри 
цІыхухэри зэрагъэлъапІэ дагъэр ІэщІыб сщІынуи?“ 10 Абы иужь 
ахъуэ* жыгым жраІащ: „Уэ къакІуи пащтыхь тхуэхъу“. 11 Ауэ 
ахъуэм жэуап къаритащ: „Жыгхэм сратетын щхьэкІэ, дэгъуэрэ 
ІэфІыу си пыкІэр ІэщІыб сщІынуи?“ 12 КъыкІэлъыкІуэри, жы­
зумейм жраІащ: „Уэ къытхутеувэ пащтыхьу“. 13 Ауэ жызумейм 
жэуапу къаритащ: „Жыгхэм сыратетын щхьэкІэ, тхьэхэми 
цІыхуми гукъыдэж къезыт си санэпсыр ІэщІыб сщІынуи?“ 
14 Щымыхъужым, жыгхэр пыжьейм елъэІуащ: „Уэ къытхуэкІуэ 
пащтыхьу“. 15 Пыжьейми жэуапу къет: „Сэ фи пащтыхь сыфщІу 
a  9:4 Грамм щийм нэблагъэ хъунущ.
b  9:6 Шэчэм и гъунэгъуу е и кІуэцІым щыІэ быдапІэщ.
c  9:6 мывэ лъапІэм и гъунэгъу жыгейм деж  Е: «жыгей лъапІэм и 
деж». Еплъи Йушэ 24:26.

фи щхьэкІэ сывгъэувыныр пэжмэ, фыкъызэкІуалІи си жьауэр 
щхьэегъэзыпІэ фщІы. Армырамэ, си банэхэм къыхрелыдыкІ 
къурш уэздыгъей* нэгъунэ зыбзеин мафІэ бзий лъэщхэр“. 

16 Аращи, пэжагърэ пщІэрэ пылъ фэ Абимелэч пащтыхь 
зэрыфщІам? ЕрубэІэли и унагъуэми ефщІар напэ, яхуэфащэм 
хуэдэу факъыхущІэкІа? 17 Си адэр фэр щхьэкІэ зэуащ, ми­
данхэм факъыІэщІихын папщІэ, псэзэпылъхьэпІэм* итащ. 
18 ИтІани нобэ си адэм и унагъуэм фыпэщІэувэу зыкъэфІэтащ, 
и къуэ блыщІыр зы мывэм тевукІыхьри пщылІ цІыхубзым и 
къуэ Абимелэч, фызэрикъуэшым щхьэкІэ, Шэчэм щыпсэууэ 
хъуам я пащтыхь фщІащ. 

19 Нобэ фэ ЕрубэІэлрэ и унагъуэмрэ кІэлъызефхьам пэ­
жагърэ пщІэрэ пылъмэ, фыщыгуфІыкІ Абимелэч, езыри 
къыфщрегуфІыкІ! 20 Армырамэ, Абимелэч къыпхрелыдыкІ 
Шэчэмрэ Бэтмылэрэ дэсхэр фызыбзеину мафІэ бзийр, фэри, 
Шэчэмрэ Бэтмылэрэ щыпсэухэм, къыфхрекІ мафІэ бзии, Аби­
мелэч ирес!» 

21  Абы иужькІэ Йотэм щІэпхъуэжри БэІэр къалэм 
дэтІысхьащ, и къуэш Абимелэч къылъэмыІэсын хуэдэу. 

Абимелэч зэрыкІуэдар 
22 Абимелэч илъэсищкІэ ИсрэІилым и тетащ. 23 Ауэ 

Тхьэм Абимелэчрэ Шэчэм дэсхэмрэ я кум жин бзаджэ 
къыдиутІыпщхьэри, шэхьэмдэсхэм Абимелэч емыдэІуэжу 
щІадзащ. 24 Апхуэдэу щІэхъуар ЕрубэІэл и къуэ блыщІым 
ираха лейр мыгъэгъуным, абыхэм я лъыр Абимелэчи Шэчэм 
щыпсэуа и къуэшхэр иукІынымкІэ абы дэІэпыкъуэгъу хуэ­
хъуахэми щІыхуэу ятехуэным щхьэкІэщ. 25 Тетыр ягъэбийти, 
шэхьэмдэсхэр бгыщхьэхэм цІыхум къащыпэтІысырт, блэ­
кІыу хъуар яхъунщІэрт, ящІам и хъыбарыр Абимелэч деж 
нэсыжырт. 

26 Абдежым ирихьэлІэу и къуэшхэри и гъусэу Шэчэм 
къэкІуащ Абэд и къуэ ДжэІэл, шэхьэмдэсхэми я дзыхь абы 
ирагъэзащ. 27 Зэры-Шэчэму губгъуэм дэкІауэ жызумыр 
пачыжт, ар япІытІт, ягъэмахуэщІырт. Ахэр я тхьэм и унэм 
кІуауэ, ефэ-ешхэ щащІт, Абимелэч нэлат ирахт. 28 ДжэІэл 
жиІащ: «Абимелэч сытым ищІыс, дэри сытым дрищІысу 
Шэчэм дыдэс, абы и унафэ дыщІэтыну? ЕрубэІэлкъэ ар зи 
къуэр, Зэбылкъэ и лІыкІуэр? Шэчэм и адэ Хьэмур и цІыхухэм 
фахуэлажьэ! Сыт дэ Абимелэч дыщІедэІуэнур? 29 Шэчэм­
дэсхэр си унафэ щІэту сиІатэми! Сэ кІэр естынт Абимелэч. 
ЖесІэнт: „Уи дзэр къызэщІэгъэуІуи къэув!“» 

30 ДжэІэл и псалъэхэр къалэм и тет Зэбыл щызэхихым, 
хуабжьу губжьащ. 31  Абы щэхууa лІыкІуэхэр Абимелэч 
хуигъэкІуащ, мыпхуэдэ псалъэхэр хуигъэхьри: «Абэд и къуэ 
ДжэІэл и къуэшхэр дэщІыгъуу Шэчэм къэкІуауэ къалэр уи бий 
ящІ. 32 Аращи, ныжэбэ уи зауэлІхэр уи гъусэу губгъуэм къихьи 
къапэтІыс. 33 Пщэдджыжьым, нэхулъэр къыщызэкІэщІитхъым, 
къалэм къытеуэ. ДжэІэлрэ и зауэлІхэмрэ къыппежьа нэужь, 
узыхуей дыдэр ещІэ». 

34 Абимелэч и зауэлІхэр и гъусэу къежьащ, гупиплІу за­
гуэшри Шэчэм деж къащыпэтІысащ. 35 ДжэІэл къалэ дыхьэ­
пІэм къэувауэ щытт, Абимелэчрэ и зауэлІхэмрэ я гъэпщкІу­
пІэм къыщыкъуэкІым. 36 Ахэр къилъагъури, ДжэІэл жриІащ 
Зэбылым: «Плъэт, бгыщхьэхэм цІыху къох!» 

Зэбыл идакъым: «Бгым къытридзэ ныбжьыр цІыхуу къып­
щыхъуу аращ уэ». 

37 ДжэІэл аргуэру жиІащ: «Еплъ, бгым къох цІыху, тхьэгу­
рымагъуэхэм я жыгеймкІи зы гуп къокІ». 

a  9:31 щэхуу  Е: «Арумэ деж».

38 Зэбылыр къыхуилъащ: «Дэнэ кІуэжа уи щхьэщытхъугъэр? 
Уэратэкъэ жызыІар: „Сыт Абимелэч зищІысыр, и унафэ 
дыщІэтыну?“ Ахэратэкъэ уэ ауан пщІар? ИІэ иджы, япэуви 
езауэ!» 

39 ДжэІэл шэхьэмдэсхэм я пашэу Абимелэч и дзэм къезэуащ. 
40 Абимелэч ДжэІэлрэ и цІыхухэмрэ ирихужьэжати, абыхэм къалэ 
дыхьэпІэмкІэ ягъэзэжауэ жэрт, ауэ къалэм зэрыдыхьэ куэбжэм 
нэмыс щІыкІэ куэдыр яукІащ. 41 Абимелэч АрумэкІэ игъэзащ, 
абы и лІыкІуэ Зэбыл ДжэІэли и къуэшхэри Шэчэм къыдихуащ. 

42 КъыкІэлъыкІуэ махуэм Шэчэм дэсу хъуар губгъуэм 
дэкІати, абы и хъыбар Абимелэч къыІэрагъыхьащ. 43 Абы 
и зауэлІхэр зэщІикъуэщ, гупищу игуэшри, губгъуэм пэтІыс 
щищІащ. Къалэм къыдэкІ цІыхухэр къыщилъагъум, зиІэтри 
ятеуащ. 44 Абимелэч зы гупыр езым и гъусэу къалэм зэрыды­
хьэ куэбжэм деж зыщагъэбыдащ, адрей гупитІыр губгъуэм ит 
цІыхум ятеуэри зэтраукІащ. 45 Махуэ псокІэ зэуащ Абимелэч, 
къалэр иубыду дэсу хъуар зэтриукІэху. А псом иужькІэ абы 
къалэр щІым щыщ ищІыжри, шыгъу трикІутэжащa. 

46 Къэхъуар къащыгурыІуэм, Шэчэм чэщанэм дэсахэр Бэ­
Іэл-Бэритb тхьэунэм и щІы щІагъ быдапІэм ехащ. 47 Ахэр здэ­
щыІэр Абимелэч къыщыжраІэм, 48 и зауэлІхэр и гъусэу Зэлмэн 
бгым дэкІащ. Джыдэ къищтэщ, къудамэ къыпиупщІри и дамэм 
трилъхьащ. И гъусэ зауэлІхэми унафэ яхуищІащ: «ПсынщІэу, 
сэ зэрысщІым хуэдэу, фэри фщІы». 

49 Псоми къудамэ къыпаупщІри, Абимелэч и ужь иуващ. 
Къудамэхэр щІыунэ щІыхьэпІэм щызэтралъхьэри, мафІэ 
щІадзэжащ. Апхуэдэу Шэчэм чэщанэм щыпсэуауэ хъуар – 
цІыхубз, цІыхухъуми – миным нэс хисхьащ а мафІэм. 
a  9:45 Хуэбгъэфащэ зэрыхъунумкІэ, нэлат зэрырихым и щыхьэту.
b  9:46 Журт. «Эл Берит», н.ж. «зэгурыІуэныгъэм и тхьэ» – БэІэл-Бэ­
рит и етІуанэ фІэщыгъэцІэ. Еплъ 8:33; 9:4.

50 Абы иужькІэ Абимелэч Тэбэз къалэр къиувыхьри иубыдащ. 
51 Абы чэщанэ быдэ дэтти, къалэм дэсыр зэрыщыту щхьэхьу 
зэрыщІыхьащ. И кІуэцІымкІэ зыкъыщагъэбыдэри, чэщанэм и 
щхьэм дэкІуеяхэщ. 52 Абимелэч чэщанэм теуащ, ауэ щІыхьэпІэм 
мафІэ щІидзыну гъунэгъу зыщыхуищІым, 53 зы цІыхубз чэщана­
щхьэм щхьэл мывэр къридзыхри, и щхьэкъупщхьэр хуикъутащ. 

54 Абы и Іэщэзехьэр къриджэри жриІащ: «Джатэр къихи 
сыукІ, „ар цІыхубзым иукІащ“ къысхужамыІэн щхьэкІэ». И 
ІуэхутхьэбзащІэм джатэр къыхихуэри, и псэр хэкІащ. 55 Аби­
мелэч зэрылІар къыщалъагъум, исрэІилхэр зэбгрыкІыжащ, я 
унэ екІуэлІэжащ. 

56 Апхуэдэ щІыкІэкІэ Тхьэм Абимелэч иригъэпшыныжащ и 
къуэш блыщІыр иукІыжу и адэм лей кІэлъилэжьауэ зэрыщытар. 
57 Тхьэм игъэгъуакъым Шэчэм дэсхэм зэрахьа лейри. Абыхэм 
къатехуащ ЕрубэІэл и къуэ Йотэм и нэлатыр. 

ЕПЩІАНЭ ІЫХЬЭ 

Толэрэ ЯІиррэ 

10 1 Абимелэч иужькІэ ИсрэІилым и къегъэлакІуэу зыкъэ­
зыІэтар Ищэхъар и лІакъуэм щыщ Дуду и къуэ Пыуэ и 

къуэж ТІулэщ. Ар щыпсэуащ ЕфрэІим бгылъэхэм ит Щамыр 
къалэм. 2 Толэ ИсрэІилым и гъуазэу щытащ илъэс тІощІрэ 
щыкІэ. Дунейм ехыжа нэужь, ар Щамыр щыщІалъхьэжащ. 

3 Толэ иужькІэ ДжылыІэдей щыщ ЙаІир зыкъиІэтри, ИсрэІи­
лым и гъуазэу щытащ илъэс тІощІрэ тІукІэ. 4 Абы къуэуэ щэщІ 
къыщІэхъуати, псори шыд тесут зэрызекІуэрa. ДжылыІэдейb 
a  10:4 Шыдым тесу зекІуэныр къулеигъэмрэ зыщыщ лІакъуэр зэры­
хэІэтыкІамрэ и нэщэнэт.
b  10:4 ДжылыІэдей щІыналъэр здэщыІар Іурдын псым адэкІэ къуэкІы­
пІэ лъэныкъуэрщ, иджырей Іурдыным и щІыналъэм хуэзэу.

щІыналъэм щаІэт къалэ щэщІ, нобэми абыхэм зэреджэр Хьэ­
уэт-ЙаІирейщa. 5 ЙаІир дунейм ехыжа нэужь, Къэмыуэн 
щыщІалъхьэжащ. 

ИсрэІилхэр Тхьэм зэрыхуэмыжыІэщІам папщІэ 
хьэзаб зэрыхэхуэжар 

6 ИсрэІилхэм аргуэру щІадзэжащ ТХЬЭМ деж нэмысын 
Іуэхухэр ялэжьу. Абыхэм зыхуагъэщхъырт БэІэлрэ Аштэрэт­
рэ я скъархэм, арэмейхэм, саидейхэм, мэуабейхэм, амонейхэм, 
фылистейхэм я тхьэхэм, езым я ТХЬЭР къагъэнэжауэ, 
хуэжыІэщІэтэкъым. 7 ТХЬЭР губжьри ИсрэІилыр фы­
листейхэмрэ амонейхэмрэ я ІэмыщІэ иригъэхуащ, 8 абыхэм 
я дэкъузэныгъэмрэ залымыгъэмрэ яригъэшэчащ. Абдеж 
щегъэжьауэ илъэс пщыкІуийкІэ абыхэм я бжьым щІэтащ 
Іурдын и къуэкІыпІэ лъэныкъуэм, ДжылыІэдейм щыпсэу 
исрэІилхэр, амэрейхэр щыпсэуа щІыналъэм исхэр. 9 Амо­
нейхэр Іурдыныпсми зэпрыкІащ, ехьудейхэм, бенаминхэм, 
ефрэІимхэм езэуэну. 

ИсрэІилхэм гузэвэгъуэшхуэ къалъэІэсати, 10 ТХЬЭМ 
елъэІуащ: «Дэ уи деж, ди Тхьэм и пащхьэм, гуэны­
хьышхуэ щыдлэжьащ, ІэщІыб утщІу БэІэл и скъархэм 
дазэрыхуэпщылІамкІэ». 

11 ТХЬЭМ закъригъэщІэжащ: «Мысырхэм, амэрейхэм, 
амонейхэм, фылистейхэм 12 саидейхэм, амэлычхэм, мэуэней­
хэмb фи фэр ирахыу, Сэ фыкъезгъэлыну фыкъыщызэлъэІуам, я 
ІэмыщІэм фыкъисхыжатэкъэ? 13 АрщхьэкІэ фэ, сыкъэвгъанэри, 
нэгъуэщІытхьэхэм фахуэпщылІащ, абы къыхэкІыуи афІэ­
кІа фыкъезгъэлынукъым. 14  ФыкІуи фелъэІу фэ езым 

a  10:4 ЖуртыбзэкІэ «ЙаІир и къуажэхэр» жиІэу къокІ.
b  10:12 Е: "миданхэм".

къыхэфхыжа нэгъуэщІытхьэхэм. Абыхэм фыкъыхыраш фы­
зыхэт гузэвэгъуэм!» 

15 ИсрэІилхэр нэхъри елъэІурт ТХЬЭМ: «Дэ гуэныхь 
длэжьащ. Узыхуейуэ хъуар къыдэщІэ, ауэ иджыпсту мы гузэ­
вэгъуэм дыкъыхэш!» – жаІэу. 16 Абыхэм хамэтхьэхэр ІэщІыб 
ящІыжри, я ТХЬЭМ хуэжыІэщІэу щІадзэжащ. Абы щыгъуэм 
ИсрэІилым и цІыхум ятелъ бэлыхьыр ящхьэщимыхыжыну 
ТХЬЭМ хузэфІэкІакъым. 

17 Амонейхэм зауэм зыхуагъэхьэзыру ДжылыІэдей щІына­
лъэм дзэ пщыІэу щитІысыкІым, исрэІилхэри къызэхуэсри Мыз­
пэхьa деж дзэ пщыІэу щитІысыкІащ. 18 ДжылыІэдей дэсхэм 
я пашэхэм зэжраІэрт: «Амонейхэм дезэуэну дезышажьэращ 
ДжылыІэдей Іэщхьэтет щыхъунур». 

ЕПЩЫКІУЗАНЭ ІЫХЬЭ 

Етыхь 

11 1 ДжылыІэдей щыщ Етыхь зауэлІ лъэщт, ауэ абы 
и анэр къэхьпэт, и адэр ДжылыІэдт. 2 ДжылыІэд и 

щхьэгъусэми къыхуилъхуауэ къуэ иІэхэти, ахэр балигъ къэ­
хъуа нэужь, Етыхь зыхахуащ. «Уэ дэ удиІыхьэгъукъым, ди 
анэм укъилъхуакъыми», – жаІащ абыхэм. 3 Етыхь и къуэшхэм 
яхэкІри Туб щІыналъэр увыІэпІэ ищІати, мыхъумыщІэ гуэрхэр 
пэшэгъу хуэхъуауэ, зэгъусэу теуэ ящІырт. 

4 Зэман зыбжанэ дэкІауэ, амонейхэм ИсрэІилым зауэ 
къращІылІэри, 5 ДжылыІэдей тхьэмадэхэр Туб кІуащ, Етыхь 
яшэжыну. 6 «НэкІуэжи дзэпщ тхуэхъу, амонейхэм дегъэзауэ», – 
жаІащ абыхэм. 
a  10:17 ДжылыІэдей щІыналъэм щыІа къалэщ, Іурдыныпсым и 
къуэкІыпІэ лъэныкъуэмкІэ хуэзэу. Мыр 20–21 Іыхьэхэм къыхэщ 
Мызпэхьыракъым.

7 Етыхь идакъым: «Фэракъэ сыкъэфлъагъу мыхъуу си 
адэм и унэм сыкъыщІэзыхуар? Сыт иджы, гузэвэгъуэр 
къыщыфлъэІэсам, си деж фыкъыщІэкІуар?» 

8 «Дауэ щымытами, иджыпсту зыныпхудогъазэ: ди гъусэу 
нэкІуэжи, амонейхэм езауэ, – мэлъаІуэ тхьэмадэхэр, – итІанэ 
ДжылыІэдейм щыпсэууэ хъуам ураІэтэщхьэнущ» 

9  Етыхь тригъэчыныхьащ: «Амонейхэм севгъэзэуэну 
сыфшэжауэ, ТХЬЭМ ахэр си ІэмыщІэ кърилъхьауэ сощІ – 
пэжу фи Іэтащхьэ сыфщІыну?» 

10 Тхьэмадэхэми тхьэрыІуэ ящІ: «ТХЬЭР ди щыхьэтщ, уэ 
зэрыжыпІэм хуэдэ дыдэу тщІынкІэ». 

11 Етыхь тхьэмадэхэм я гъусэу ДжылыІэдей щІыналъэм 
кІуэжащ, цІыхубэм ар Іэтащхьэ ящІри дзэпщуи хахащ. Абы 
Мызпэхь деж ТХЬЭМ и пащхьэ иджыри зэ щыжиІащ тхьэ­
мадэхэм яжриІауэ щытар. 

12 Етыхь амоней пащтыхьым деж лІыкІуэ игъэкІуащ, 
иригъэупщІыну: «Сыт хуэдэ щхьэусыгъуэ уэ уиІэр, си хэкум 
укъытеуэну?» 

13 Амонейхэм я пащтыхьым лІыкІуэхэм жэуап къаритащ: 
«ИсрэІилыр Мысырым къыщикІыжым, Арнэныпсым щегъэ­
жьауэ ЙабэкІыпсымрэ Іурдыныпсымрэ нэсыху си щІым щыщу 
иубыдащ. Аращи, уарэзыуэ къызэтыж». 

14 Етыхь аргуэру лІыкІуэхэр игъэкІуащ амоней пащтыхьым 
деж, 15 мыпхуэдэ псалъэхэр иригъэхьри: «ИсрэІилым иубы­
дакъым мэуабейхэм я щІи, амонейхэм я щІи. 16 ИсрэІилхэр 
Мысырым къыщикІыжым, пшахъуэщІым итурэ Къамылы­
хымa нэс кІуэри, Къуэдэс къалэм екІуэлІащ. 17 Абдежым ис­
рэІилым едумей пащтыхьым лІыкІуэ хуигъэкІуат елъэІуу: „Уи 
хэкумкІэ дыкІуэцІрыкІыну хуит дыкъэщІ“. Едумей пащтыхьыр 
a  11:16 Мыбдежым зи гугъу ищІ псыр ІупщІкъым ауэ хуэбгъэфащэ 
зэрыхъунумкІэ, Хы Плъыжьым и АкІабэ псыдэуапІэращ.

къедэІуэхакъым. ИсрэІилым лІыкІуэ хуигъэкІуат мэуабейхэм 
я пащтыхьми, ауэ абыи къигъэщІэхъуащ. ИсрэІилыр Къуэдэс 
деж къыщынащ. 

18 Абы иужькІэ пшахъуэщІым къыщакІухьащ, Едумейми 
Мэуабейми ящІхэм къыпакІухьащ, Мэуабей щІым и къуэкІы­
пІэ лъэныкъуэм къыщыувыІэри Арнэныпсым и адрыщІым 
щытІысащ. Ар ихьакъым Мэуабей щІым – мэуабейхэм я гъуна­
пкъэр Арнэныпсыратэкъэ. 

19 ИсрэІилым и лІыкІуэхэр игъэкІуащ Хьэшбэным и тет 
амэрей пащтыхь Сихъуэн деж елъэІуу: „Уи хэкумкІэ дыкІуэцІ­
рыкІыу ди лъахэм дихьэну хуит дыкъэщІ“. 20 АрщхьэкІэ Ис­
рэІилым дзыхь хуищІтэкъыми, Сихъуэн ар къыхуидакъым. 
ЗауэлІу иІэр зэхуишэсщ, Йахьэз деж къащыпэтІысри, Исрэ­
Іилым теуащ. 21-22 Апхуэдэу щыхъум, ТХЬЭМ, ИсрэІилым 
и Тхьэм, Сихъуэни и зауэлІу хъуари исрэІилхэм я ІэмыщІэ 
кърилъхьати, хагъэщІащ. Арнэныпсрэ ЙабэкІыпсрэ, пшахъуэ­
щІымрэ Іурдынрэ яку илъ щІыр зэрыщыту яубыдри, амэрейхэм 
я щІыналъэр ИсрэІилым щыщ хъуащ. 

23 Иджы, ТХЬЭМ, ИсрэІилым и Тхьэм, езым къыхиха 
лъэпкъым амэрейхэр щабгъэдихуакІэ, уэ сыт хуэдэ хуитыны­
гъэ уиІэ мы щІыналъэм ущыгугъыну? 24 Уэ уи тхьэ КІэумыш 
къыуита щІыр уиІэщ. Дэри дыдейщ ТХЬЭМ, ди Тхьэм, къы­
дита щІыр зэрыщыту. 25 СыткІэ унэхъыфІ уэ мэуабей пащ­
тыхь Дзыбэр и къуэ Бэлакъa нэхърэ? Ар ИсрэІилым зэ нэхъ 
мыхъуми къыщыхьа е къезэуа? 

26 ИсрэІилыр илъэс щищкІэ щыпсэуащ Хьэшбэн, Арэр, 
абыхэм къедза жылэхэм, Арнэныпсым етІысэкІа къалэу 
хъуам. Сыт а зэманым и кІуэцІкІэ ахэр щІумыубыдар? 27 Сэ 
a  11:25 Илъэс щищ ипэ Бэлакъ яужь итат ИсрэІилым уд иригъэбгыну, 
ауэ, Тхьэм и ІэмыркІэ, удым гыбзафэм и пІэкІэ хъуэхъущ 
къыжьэдэкІар. Еплъ ПшахъуэщІым 22–24.

уэ сынокъуэншэкІакъым, уэращ сэ къызэкъуэншэкІар, зауэ 
къызищІылІэу. ТХЬЭР – хеящІэщ*. Абы зэхрегъэкІ нобэ 
исрэІилхэмрэ амонейхэмрэ я зэдауэр». 

28  АрщхьэкІэ амоней пащтыхьыр Етыхь и псалъэхэм 
едэІуакъым. 

29 Абы щыгъуэм Етыхь къыхуехащ ТХЬЭМ и Псэр. Етыхь 
ДжылыІэдейрэ Минащрэ кІуэцІрыкІщ, ДжылыІэдей хэкум 
щыІэ Мызпэхь дэкІри, амонейхэм ебгъэрыкІуэну хуежьащ. 
30 Абы ТХЬЭМ псалъэ быдэ иритащ: «Уэ амонейхэр си 
ІэмыщІэ къиплъхьэмэ, 31 текІуэныгъэр къэсхьауэ сыкІуэжа 
нэужь, япэ си унэ къыщІэкІыу си дежкІэ къэзыунэтІыр уэ тыхь 
гъэсын пхуэсщІынущ». 

32 Етыхь амонейхэм ятеуэри, ТХЬЭМ ахэр и ІэмыщІэ 
къригъэхуащ. 33 Абы Арэр щегъэжьауэ Мынит, Ауэл-Чэрмим 
нэсыху къалэ тІощІыр зэтрикъутэпащ. Апхуэдэу ИсрэІилыр 
амонейхэм тепщэ яхуэхъуащ. 

34 Етыхь Мызпэхь къэкІуэжу и унэ къыщихьэжым, хэт 
къыпежьэнт тІомпІырэ цІыкІу* зэуэм къыдэфэжу къыщІэкІа 
и пхъур къанэу! А зырат абы быну иІэр. Абы фІэкІа къуэи 
пхъуи иІэтэкъым. 35 Ар къилъагъури, Етыхь и щыгъыныр зэ­
хичатхъэурэa кІиящ: «ЕІ, си хъыджэбз! СыкъэбукІащ! Насы­
пыншэ сыпщІащ! Сэ ТХЬЭМ сызэмыпцІыжыфын псалъэ 
быдэ естащ». 

36 «Си адэ, – жиІащ пхъум, – уэ ТХЬЭМ псалъэ быдэ 
ептащ. Къызэрыбгъэгугъа дыдэр къызэщІэ, абы уэ уи бий амо­
нейхэм уатригъэкІуащ. 37 Ауэ си зы лъэІу къысхуэщІэ, – къыпи­
щащ хъыджэбзым. – МазитІ къызэт, бгыхэм къыщыскІухьыну, 
зэи сызэрыдэмыкІуэнум си ныбжьэгъухэр си гъусэу 
сытепыхьэжыну». 
a  11:35 КъуэкІыпІэ Гъунэгъум щыпсэу лъэпкъхэм гуауэ къащытепсыхэкІэ, 
я щыгъынхэр зэхачатхъэу хабзэ яхэлъащ.

38 «Ирехъу апхуэдэу», – жиІэри иутІыпщащ, мазитІ пІалъэр 
иІэу. И ныбжьэгъу хъыджэбзхэм я гъусэу бгым дэкІри, зэи 
зэрыдэмыкІуэнум тепыхьащ. 39 МазитІыр дэкІри, абы и адэм 
деж къигъэзэжащ, икІи Етыхь тхьэ иІуар игъэзэщІащa. Къы­
хуиухатэкъым хъыджэбзым цІыхухъу игъэунэхуну. 

Абдежщ къыщежьэр исрэІилхэм я хабзэр, 40 илъэс къэс хъы­
джэбзхэр къыдэкІрэ махуиплІкІэ зэгъусэу, ДжылыІэдей щыщ 
Етыхь и пхъум теухуа уэрэд жаІэу. 

ЕПЩЫКІУТІАНЭ ІЫХЬЭ 

ЕфрэІимхэм Етыхь къаугъэ хадзауэ зэрыщытар 

12 1 ЕфрэІимхэр зэуакІуэ къежьащ. Дзэфэн деж Іурдын 
псыежэхыр къызэпаупщІри Етыхь хуаІуэхуащ: 

«Амонейхэм уезэуэну ущыкІуэм, сыт укъыщІыдэмыджар? 
Абы щхьэкІэ уэри, уи унэ исхэри мафІэ фщІэддзынурэ 
фыдгъэсынущ!» 

2 Етыхьым абы жэуапу иритащ: «Си лъэпкъри сэри хуа­
бжьу къыдэныкъуэкъу амонейхэм дащыпэщІэтым, джакІуэ 
фхуэсщІат, ауэ фыкъакІуэу зыкъысщІэвгъэкъуакъым. 3 Дэ­
Іэпыкъуэгъу фыкъызэрысхуэмыхъунур къыщызгурыІуэм, 
сэ, псэзэпылъхьэпІэу* щытми, псым сызэпрыкІри амонейхэм 
зеспщытащ, икІи ТХЬЭМ сатригъэкІуащ. Сыт-тІэ иджы сэ 
зэуакІуэ фыкъыщІысхуэкІуар?» 

4 ЕфрэІимхэм жаІэрт: «Фэ, джылыІэдейхэр, фыепцІыжакІуэщ, 
ЕфрэІимрэ Минащрэ я лІакъуэхэм факъыхэкІуэсыкІащ!» Аб­
дежым Етыхь джылыІэдейуэ хъуар зэхуишэсщ, ефрэІимхэм 
езауэри хигъэщІащ. 
a  11:39Языныкъуэ щІэныгъэлІхэм Етыхь и пхъур, пэжу, тыхь гъэ­
сын ищІауэ къалъытэ. НэгъуэщІхэр зэреплъымкІэ, хъыджэбзыр 
дэмыкІуэу, щытыкІэ хэгъэщхьэхукІакІэ ТХЬЭМ телэжьэну хухахат.

5 ДжылыІэдейхэм ЕфрэІимым узэрыкІуэ Іурдын псы 
икІыпІэр яубыдати, ефрэІимхэм щыщу къелар зэпрагъэкІы­
жыну лъэІуэху, джылыІэдейхэр еупщІырт: «У-ефрэІим?» – 
жаІэурэ. «Хьэуэ», – жиІэу жэуап къэзытым 6 паубыдырт: 
«„Шибболет“ жыІэт». ЕфрэІимхэм а псалъэр тэрэзу 
къажьэдэкІыртэкъыми, «сибболет» жаІэрт, арати къаубы­
дырти псы икІыпІэм деж щаукІырт. Абы щыгъуэ ефрэІим 
мин плІыщІрэ тІурэ яукІат. 

7 Етыхь ИсрэІилым и гъуазэу щытащ илъэсихкІэ. Ар дунейм 
ехыжа нэужь, ДжылыІэдейм и зы къалэ щыщІалъхьэжащ. 

Ибсан, Елон, Абдун 
8 Абы иужькІэ ИсрэІилым и гъуазэ хъуащ Бэтлахьым щыщ 

Ибсан. 9 Абы къуэуэ щэщІ, пхъууэ щэщІ иІэт. Ипхъухэр езым 
и лъэпкъым щымыщщ зритар, и къуэхэми къахуиша хъыджэбз 
щэщІыр и лъэпкъым щымыщщ. Ар ИсрэІилым и гъуазэу щы­
тащ илъэсиблкІэ. 10 ИтІанэ, дунейм ехыжа нэужь, Бэтлахьым 
щыщІалъхьэжащ. 

11 Абы иужькІэ илъэсипщІкІэ ИсрэІилым гъуазэу иІар За­
блун и лІакъуэм щыщ Елэнщ. 12 Ар дунейм ехыжа нэужь, За­
блун и щІым хэт Айалон щыщІалъхьэжащ. 

13 Абы иужькІэ ИсрэІилым гъуазэу иІар Пэртэуэн щыщ 
Хьылэл и къуэ Абдунщ. 14 Абы къуэуэ плІыщІрэ къуэрылъхуу 
щэщІрэ иІэти, шыд блыщІым тесу зэхэзекІуэхэрт. Ар ИсрэІи­
лым и гъуазэу щытащ илъэсийкІэ. 15 Абдун дунейм ехыжри, 
амэлычхэр щыпсэуа бгылъэхэм ЕфрэІим и лІакъуэм щаІэ щІым 
ит Пэртэуэн щыщІалъхьэжащ. 

ЕПЩЫКІУЩАНЭ ІЫХЬЭ

Шамсун 

13 1 ИсрэІилхэм ТХЬЭМ деж нэмысын Іуэхухэр ялэжьу 
щІадзэжащ, абы щхьэкІэ ТХЬЭМ ахэр фылистей­

хэм* я ІэмыщІэм илъэс плІыщІкІэ иригъэлъащ. 
2 А зэманым Зорэ жылэм МынэхъкІэ еджэу зылІ щыпсэурт. 

Ар езыр Дан и лІакъуэм щыщт. И щхьэгъусэр мылъхуэти, бын 
иІэтэкъым. 3 Зэгуэрым а цІыхубзым ТХЬЭМ и МелыІычыр 
къыхуэкІуащ: «Уэ умылъхуэщ, ауэ иджы дагъуэ бгъуэтынурэ 
къуэ къэплъхунущ. 4-5 ЩІалэ цІыкІур дунейм къыщытехьам 
щыщІэдзауэ Тхьэм и назируa псэунущи, аращ абы и щхьэцым 
щхьэщ лъэІэс щІэмыхъунури. КъызжиІакъым жумыІэж, сани 
нэгъуэщІ фадэхэкІи уемыфэ, къабзагъэ зыбгъэдэмылъ ерыскъы 
умышх. А щІалэращ ИсрэІилыр фылистейхэм къаІэщІэхы­
жыным яужь ихьэнур». 

6 ЦІыхубзыр и щхьэгъусэм деж кІуэри жриІащ: «Тхьэм и 
цІыху къысхуэкІуащ. Ар ещхьт Тхьэм и МелыІычым, и те­
плъэм щІыхь хуигъэщІт икІи уигъэгужьейрт. КъыздикІам 
сыщІэупщІакъым, езыми и цІэр къызжиІакъым. 7 Ауэ абы 
сигъэІущащ: „Уэ дагъуэ уиІэ хъунурэ, къуэ къэплъхунущ. А 
щІалэ цІыкІур дунейм къыщытехьам щыщІэдзауэ лІэху Тхьэм 
и назиру щытыну къыхуиухащи, санэ е нэгъуэщІ фадэхэкІ уефи 
къабзагъэ зыбгъэдэмылъ пшхыи хъунукъым“». 

8 «Тепщэныгъэ ЗиІэ, сынолъэІу, – зыхуигъэзащ Мы­
нэхъ ТХЬЭМ, – зэ къытхуэкІуа Тхьэм и цІыхур иджыри 
къытхурекІуи, щІалэ цІыкІур дунейм къытехьэмэ, дызэрыху­
щытынумкІэ дрегъэІущ». 

a  13:4-5 ЩытыкІэ хэха иІэу Тхьэм хуэлэжьэну нузыр зытелъ цІыху. 
Еплъ ПшахъуэщІым 6:1-21.

9 Тхьэм Мынэхъ и лъэІур зэхихри, и МелыІычыр зи за­
къуэу лажьэу губгъуэм ит цІыхубзым деж къигъэкІуащ. 
10 ЦІыхубзыр пІащІэу и щхьэгъусэм деж жащ: «ЩІэхыу! Ар 
къэкІуащ! А япэм къысхуэкІуауэ щыта цІыхур къэкІуащ!» – 
жиІэри. 

11 Мынэхъ занщІэу и щхьэгъусэм яужь иуващ. КъэкІуам 
бгъэдыхьэри еупщІащ: «Уэра си щхьэгъусэм къепсэлъар?» 

«Сэращ», – жэуап къритащ Абы. 
12 «ЖыхуэпІар къэхъумэ, – щІэупщІащ Мынэхъ, – дауэ 

сабийм дызэрыхущытынур, сыт ар къызыхуигъэщІыр?» 
13 «Уи щхьэгъусэм сэ жесІахэр игъэзэщІэн хуейщ, – къы­

жриІащ ТХЬЭМ и МелыІычым. – 14 Жызумым къыхэщІыкІа 
е къабзагъэ зыбгъэдэмылъ ишхи, санэ е нэгъуэщІ фадэхэкІ ефи 
хъунукъым. Абы игъэзэщІэн хуейщ сэ жесІауэ хъуар». 

15 Мынэхъ елъэІуащ ТХЬЭМ и МелыІычым: «ЗытхуэІэжьэ, 
чыцІ дукІыу пхуэдгъэхьэзырыхукІэ». 

16 «ЗызбгъэІэжьэ щхьэкІэ, сэ уи ерыскъы сшхынукъым, – 
къыжриІащ абы. – Ауэ ТХЬЭМ тыхь гъэсын хуэпщІ хъунущ». 

Мынэхъ иджыри къыгурыІуатэкъым ар ТХЬЭМ и Ме­
лыІычу зэрыщытыр. 17 ЙолъэІу: «Уи цІэр къыджеІэ, жыпІар 
нахуапІэ хъумэ, удгъэфІэжыфын хуэдэу». 

18 ТХЬЭМ и МелыІычым къыжриІащ: «Сыт уэ си цІэм 
укъыщІыщІэупщІэр? Ар зи мыхьэнэр къыпхуэмыІуэтэн цІэ 
телъыджэщ». 

19 Мынэхъ чыцІымрэ гъавэ тыхьхэмрэ ихьри, мывэшхуэм 
деж ТХЬЭМ къурмэн щыхуищІати, Абы Мынэхърэ и щхьэ­
гъусэмрэ я нэгу телъыджэ щІигъэкІащ: 20 къурмэн щІыпІэм 
деж мафІэ бзийм зэрызыщиІэту, а бзийм хэту ТХЬЭМ 
и МелыІычым уафэм зиІэтыжащ. Ар къызэралъагъуу, 
Мынэхърэ и щхьэгъусэмрэ зрадзыхри щІым нэсу щхьэщэ 
ящІащ. 

21 ТХЬЭМ и МелыІычыр ямылъагъуж щыхъум, Мы­
нэхъ къыгурыІуащ Ар зищІысар. 22 «Иджы дэ шэч хэмылъу 
дылІэнущ! – къэуІэбжьащ Мынэхъ. – Дэ Тхьэр тлъэгъуащ!» 

23  АрщхьэкІэ цІыхубзым идакъым: «Дэ ТХЬЭМ 
ажал къытхуигъэфэщатэмэ, Абы ди къурмэныр къабыл 
ищІынутэкъым, а ди нэгу щІэкІари щІигъэкІынутэкъым». 

24 ЦІыхубзым щІалэ цІыкІу игъуэтри, Шамсун фІищащ. Са­
бийм зиужьырт, ТХЬЭМ и нэфІ къыщыхуэ зэпытт. 25 ТХЬЭМ 
и Псэр япэ къылъэІэсащ Зорэрэ АщтэІэлрэ я кум ит Мэхъа­
нэ-Данa щыщыІам щыгъуэ. 

ЕПЩЫКІУПЛІАНЭ ІЫХЬЭ 

Шамсун фылистей цІыхубз щхьэгъусэу 
къызэришар 

14 1 Зэгуэрым Шамсун Тэминэ къалэм кІуауэ игу ирихьат 
фылистей хъыджэбз. 2 Къигъэзэжа нэужь и адэ-анэм 

яжриІащ: «Тэминэ зы фылистей хъыджэбз щыслъэгъуащи, 
щхьэгъусэу къысхуэфшэ». 

3 Адэми анэми яфІэфІ хъуакъым: «Къыбдалъхуахэм е ди 
лъэпкъ псом цІыхубз хэмытыжу ара? Дауэ сунэтмыщІыжь 
фылистейхэмb я деж фызышэ узэрыкІуэнур?» – жаІащ абыхэм. 

АрщхьэкІэ Шамсун адэм зыхуигъэзащ: «Аращ сэ сигу 
къыдыхьар. Ар къысхуэшэ». 4 Абыхэм ящІэртэкъым ар 
ТХЬЭМ и унафэу зэрыщытыр. А зэманым ИсрэІилыр фы­
листейхэм яІэщІэлъти, ТХЬЭМ къигъэхъурт абыхэм щІапэ­
увын щхьэусыгъуэ. 
a  13:25 ЖуртыбзэкІэ «Дан и дзэ пщыІэ» жиІэу къокІ.
b  14:3 Фылистейхэм, исрэІил лъэпкъым ещхьу, щІалэ цІыкІум и фэлыр 
паупщІын хуейуэ къэзыгъэув хабзэ яІэтэкъым. Абы къыхэкІыу исрэ­
Іилхэр фылистейхэм "сунэтмыщІыжькІэ" еджэрт, абыкІэ ягъэпуду.



46

Гъуазэхэр  14

5 Арати, Шамсун и адэ-анэр щІыгъуу Тэминэ кІуащ. 
Ахэр Тэминэ и жызум хадэхэм щынэблагъэм, напІэзыпІэм 
гъуахъуэу аслъэн къыхэжри, Шамсун дежкІэ къиунэтІащ. 
6 ТХЬЭМ и Псэр къылъэІэсри, Шамсун а аслъэныр Іэ пцІа­
нэкІэ зэпкъритхъащ, чыцІ цІыкІуу фІэкІа къыщымыхъуу. Ауэ 
ищІар и ади, и ани яжриІэжакъым. 7 Хъыджэбзым деж кІуэщ, 
епсалъэри, гунэс щыхъупащ. 

8 Зэман тІэкІу дэкІауэ, хъыджэбзыр къишэну здэкІуэм, ас­
лъэным и хьэдэм еплъыну гъуэгум триІуэнтІыкІащ. Абы бжьэ 
къэпщІа кІуэцІысу, фо кІуэцІыту къыщІэкІащ. 9 Фор ІэкІэ къри­
лъэщІыкІри гъуэгум здытетым ишхащ. И адэ-анэми фом щыщ 
къахуихьри яригъэшхащ. ЯщибзыщІащa а фор аслъэн лІам и 
кІуэцІым къызэрырихар. 

10 Аращи, Шамсун и адэр нысэ къашэнум и унэ къэкІуащ. 
Малъхъэ хъунухэм зэрахабзэу, Шамсун ефэ-ешхэ зэхиублащ. 
11 Шамсун зыхуэдэр щалъагъум, цІыху щэщІ щауэгъу* 
къыхуащІат, и гъусэн хуейуэ. 

12 Шамсун абыхэм яжриІащ: «Сэ зы къуажэхь вжесІэнущ. 
Фэ ар ефэ-ешхэр зэрекІуэкІыну махуиблым къриубыдэу 
къыфхуэщІэмэ, сэ чэтэн* щІагъщІэлъ пІащІэу щэщІрэ щІыІу­
телъу щэщІрэ фэстынущ. 13 КъыфхуэмыщІэмэ, фэ езыхэм къы­
зэфтынущ щІагъщІэлъ пІащІэу щэщІрэ щІыІутелъу щэщІрэ». 

«Хъунщ, дегъэдаІуэ уи къуажэхьым», – арэзы хъуащ ахэр. 
14 Шамсун жиІащ: 

«Шхэрейм шхын къыхэкІащ, 
лъэщым ІэфІ къыпкърыкІащ». 

МахуищкІэ къуажэхьыр къахуэщІакъым. 

a  14:9 ЩІибзыщІар Тхьэм и унафэхэм щыщ зыбжанэ, зэребакъуэр 
ищІэжу, ебэкъуати аращ. Еплъ ПшахъуэщІым 6:6; Лэбийхэр 11:27, 40.

15  Махуэ ебланэриa къэсащ, къуажэхьыр иджыри 
къащІатэкъым. Арати, Шамсун и нысащІэр ягъэшынащ: «Къуа­
жэхьым и жэуапыр уи лІым къыпкърых, армырамэ уэри уи 
адэри фи унэм фыщІедгъэсхьэнущ. ДыкъыщІевгъэблэгъар 
дыфхъунщІэну ара?» 

16 Езы нысащІэри Шамсун хуэгъынанэ зэпытт: «Уэ сэ сыкъэ­
плъагъу хъуркъым! Уэ сэ фІыуэ сыкъэплъагъуркъым. Си лъэ­
пкъэгъухэм яжепІа къуажэхьым и жэуапыр сэ къысщыбобзыщІ». 

«Жэуапыр си адэ-анэ дыдэхэми яжесІакъым, – жиІащ абы. – 
Уэ сытым щхьа бжесІэн хуей?» 

17 Ефэ-ешхэр зэрекІуэкІа махуиблым и кІуэцІкІэ нысащІэм 
и гъыныр зэпигъэуакъым. Махуэ ебланэм Шамсун и щхьэр 
иужэгъури, зыхуейр къыжриІащ. Мыдрейми ар занщІэу и лъэ­
пкъэгъухэм яІэригъэхьащ. 

18 Махуэ ебланэм, дыгъэ къухьэгъуэм деж, къалэм дэс цІы­
хухъухэм Шамсун жэуапыр къратащ: 

«Сыт фом нэхърэ нэхъ ІэфІыр? 
Хэт аслъэным нэхърэ нэхъ лъэщыр?» 

Шамсун къыгурыІуащ Іуэхур зыІутыр: «Фэ си шкІащІэмкІэ 
фымывауэ щытамэ, си къуажэхьри къэфщІэфынутэкъым». 

19 ТХЬЭМ и Псэр къылъэІэсри, Шамсун Ашкъэлэн кІуэщ, 
къалэдэс щэщІ иукІщ, я щыгъыныр къащихри, къуажэхьыр 
къэзыщІахэм яритащ. Губжьым къызэгуичу ар и адэм и унэ 
екІуэлІэжащ. 20 Апхуэдэу щыхъум, Шамсун и щхьэгъусэр 
щауэгъуу иІахэм нэхъ пажэу яхэтам иратыжащ. 

a  14:15 НэгъуэщІ Іэрытххэм зэритыр «махуэ еплІанэу»-щ. «Махуэ 
ебланэ» жыхуиІэр пэжмэ, жэуапхэр къагъэІуу щыщІадзар махуищыр 
кІуа нэужьу къыщІэкІынущ.

ЕПЩЫКІУТХУАНЭ ІЫХЬЭ 

Шамсун илъ фылистейхэм я деж зэрыщищІэжар 

15 1 Зэман дэкІауэ, гуэдз Іухыжыгъуэм ирихьэлІэу, 
Шамсун и щхьэгъусэр илъагъуну къэкІуащ, чыцІ 

цІыкІуи къихьри. Абы жиІащ: «Сэ си щхьэгъусэм деж сы­
щІыхьэну сыхуейщ». 

Ауэ цІыхубзым и адэм щІигъэхьакъым. 2 «Сэ шэч къыте­
схьэртэкъым уэ ар къэплъагъу зэрымыхъуми, – къыжриІащ 
абы, – уи щауэгъуу щытам естыжащ. Абы и шыпхъу нэхъыщІэр 
нэхъ дахэкъэ? Къашэ ар модрейм и пІэкІэ». 

3  «МызыгъуэгукІэ сэ фхуэфІ сыхъуну къэвлэжьащ 
фылистейхэм», – идакъым ар Шамсун. 

4 Ар кІуэри хьэІуцыдзa щищ къиубыдащ, ахэр я кІапэмкІэ 
тІурытІу зэрипхыжащ. КІапэ зэпха къэс зы пхъэдзакІэ ма­
фІэ кІэрищІэжри, 5 фылистейхэм я гуэдз губгъуэ Іумыхыжам 
хиутІыпщхьащ. Апхуэдэу, щэджхэри*, Іуамыхыжа гуэдзри, 
жызум хадэхэри, зейтун* мэз цІыкІухэри игъэсащ. 

6 Ар зыщІам фылистейхэр щыщІэупщІэм, «Шамсунщ, тэ­
минэдэсым и малъхъэрщ, и щхьэгъусэр и щауэгъуу щытам 
иратыжати», жаІащ. Арати, фылистейхэр кІуэри а цІыхубзри 
и адэри ягъэсащ. 

7 «Апхуэдэу щыхъуакІэ, сэ силъ фи деж щызмыщІэжауэ 
сыувыІэнкъым», жиІэри тхьэрыІуэ ищІащ Шамсун. 8 Ар абыхэм 
ебгъэрыкІуэри хьэчлъычыр яхилъхьащ. ИтІанэ Етэм къырым 
и зэхуакум лъэныкъуэегъэз зыщищІащ. 

9 Фылистейхэр Ехьудейм дзэ пщыІэу Лэхь къалэм деж 
щитІысыкІащ. 10 Ехьудейм щыпсэухэр къеупщІащ абыхэм: 
«Сыт зауэ къыдэфщІылІэну мурад щІэфщІар?» 

a  15:4 Е: «бажэ».

«Дэ дыкъыщІэкІуар Шамсун Іэрыубыд тщІыуэ дилъ тщІэ­
жыну аращ», – жэуапу къатащ абыхэм. 

11 Апхуэдэу щыхъум Ехьудейм щыщу цІыху минищ Етэм 
къырым и зэхуакум кІуэри Шамсун зыхуагъэзащ: «Уэ фы­
листейхэм я унафэ дызэрыщІэтыр къыбгурымыІуэу ара? Сыт 
къыдэпщІар зищІысыр?» 

Шамсун зигъэкъуэншакъым: «Сэ къызащІам хуэдэ есщІэ­
жауэ аркъудейщ». 

12 Мохэр къыпэуващ: «Дэ дыкъыщІэкІуар Іэпхлъэпх утщІу 
фылистейхэм уеттыну аращ». 

Шамсун жиІащ: «Тхьэ къысхуэфІуэ фэ езыхэм сывымукІыну». 
13 «Хъунщ, – къагъэгугъащ ар. – Дэ узэкІуэцІытпхэу ует­

тыну аращ. УдукІынукъым». 
КІапсэ щІэрыпситІкІэ япхри, ар къырым кърашащ. 14 Лэхь 

къыщыблэгъам, фылистейхэр зэрыгъэкІийуэ къыпежьащ. Аб­
дежым ТХЬЭМ и Псэр Шамсун къылъэІэсри, и Іэхэр зэрапха 
кІапсэр чэтэн ныкъуэсу фІэкІа къыщымыхъуу къыфІитхъыжащ. 
15 Абдежым шыд жьэ къупщхьэ къыщигъуэтщ, къищтэри абы­
кІэ фылистейхэм щыщу миныр зэтриукІащ. 

16 ИтІанэ Шамсун жиІащ: 

«Шыд жьэ къупщхьэ быдэмкІэ 
зы гуартэм нэгъуэщІ гуартэ теслъхьэжащ; 
шыд жьэ къупщхьэ лъэщымкІэ 
цІыху мин зэтезукІащ». 

17 Ар жиІэри, жьэ къупщхьэр хыфІихуэжащ. Абы щхьэкІэ 
а щІыпІэм фІащат Арэмэтылэхьa. 

18 Шамсун псы щхьэкІэ лІэрти, ТХЬЭМ зыхуигъэзащ: 
«Уэ уи пщылІым мы текІуэныгъэшхуэр къебгъэхьащ. Иджы 

a  15:17 ЖуртыбзэкІэ «Жьэкъупщхьэм и Іуащхьэ» жиІэу къокІ.

псы щхьэкІэ сылІэу мы сунэтмыщІыжьхэм я ІэмыщІэ сихуэну 
ара-тІэ?» 

19 Тхьэм Лэхь деж щыІэ мащэр зэгуигъэкІри, абы псы къиуащ. 
Шамсун псыкІэ зигъэнщІа нэужь, и къарури зэщІэувэжри, 
игури къихьэжащ. Аращ а псынэм АнкІуэрейa щІыфащар. Ар 
нобэми Лэхь деж къыщыщІож. 

20 Фылистейхэм я тетыгъуэм ирихьэлІэу Шамсун ИсрэІи­
лым я гъуазэу илъэс тІощІкІэ щытащ. 

ЕПЩЫКІУХАНЭ ІЫХЬЭ 

Шамсун фылистейхэм зэраІэщІэкІар 

16 1 Зэгуэрым Шамсун Джазэ кІуауэ къэхьпэ цІыхубз 
ирихьэлІэри, абы деж щІыхьащ. 2 Шамсун къалэм 

къыдыхьауэ щызэхахым, джазэдэсхэр къалэ дыхьэпІэм 
хэлъ куэбжэм пэгъунэгъуу къыщыпэтІысащ. Жэщ кІы­
хьым мыхъейуэ пэплъахэщ, нэхущым къаІэрыхьэу яукІыну 
щыгугъыу. 

3 АрщхьэкІэ Шамсун жэщ ныкъуэ хъухущ цІыхубзым деж 
зэрыщыІар. Жэщыкум къэтэджщ, къалэ дыхьэпІэм хэлъ куэ­
бжэр сэхым зэрыфІэлъу иубыдри, пхъэрыгъажэр зэригъэлъэда­
уэ къыхитхъащ. И плІэм ирилъхьэри Хъэуран лъэныкъуэмкІэ 
щыІэ бгым и щхьэм дихащ. 

Шамсун Далилэ зэрытекІуэдар 
4 Зэман дэкІри, Шамсун фІыуэ илъэгъуащ Сэрэкъ псы­

хъуэм ДалилэкІэ еджэу щыпсэу цІыхубзыр. 5 Фылистеипщхэр 
а цІыхубзым деж къэкІуащ: «Бгъэпсалъэурэ къыпкърых абы и 
къаруушхуэм и щэхур, къащІэ зэкІуэцІытпхэу зэрыдгъэбэяунум 

a  15:19 ЖуртыбзэкІэ «ЛъаІуэм и псынэ» жиІэу къокІ.

и Іэмалыр. Абы пэкІуэу дязыхэзми дыжьын шэкІэл минрэ шэ­
кІэлищэрэa уэттынущ». 

6 Далилэ Шамсун яужь ихьащ: «КъызжеІэ уи къару егъэ­
леяр къыздикІыр, сыткІэ уэ узэрапхыфынур, уагъэсабырын 
папщІэ?» 

7 Шамсун абы жэуап къритыжащ: «Сэ шабзэпс цІынибл­
кІэ сапхмэ, къарур сщІэкІынурэ, адрей цІыху псоми ещхь 
сыхъунущ». 

8 Далилэ ар фылистеипщхэм яжриІэжри, шабзэпс цІынибл 
къыхуахьащ, абыхэмкІэ лІыр ипхащ. 9 Пэшхэм ящыщ зым 
зыщагъэпщкІуауэ цІыху щІэсхэти, Далилэм Шамсун жреІэ: 
«Шамсун, фылистейхэр къыптоуэ!» АрщхьэкІэ, щІэпым къыхэ­
щІыкІа Іуданэм мафІэ лъэІэсмэ зэрызэпыщэтым хуэдэу, шабзэпс 
цІыниблыр зэпитхъащ. И къарум и къикІыпІэр щэхуу къэнащ. 

10  Далилэ зигъэгусащ: «Уэ укъысщыдыхьэшхащ икІи 
сыкъэбгъэпцІащ. СынолъэІу, къызжеІэ, сыткІэ уэ узэрапхыфынур?» 

11 КъыжриІащ: «Зэи къамыгъэсэбэпа кІапсэщІэкІэ быдэу 
сапхмэ, си къарур сщІэкІынурэ, адрей псоми ещхь сыхъунущ». 

12  Далилэ кІапсэщІэкІэ лІыр зэкІуэцІипхэри, еджащ: 
«Шамсун, фылистейхэр къыптоуэ!» Пэшхэм ящыщ зым за­
гъэпщкІуауэ цІыху щІэсхэт. АрщхьэкІэ Шамсун зэрызэкІуэ­
цІыпха кІапсэр Іуданэм хуэдэу зэпичри ежьэжащ. 

13 Арати, Далилэ хъурджэуащ: «Уэ зэпымычу укъысщо­
дыхьэшх икІи сыкъыбогъапцІэ. КъызжеІэ узэрапхыфынур 
сыткІэми». 

«Си щхьэцым щыщу Іэрамибл щэкІ зэрызэІуащэ лъэрыгум 
дэлъ щэкІым хэбухуанэрэ щэнджатэкІэ* зэщыбгуэжмэ, си къа­
рур сщІэкІынурэ, адрей псоми ещхь сыхъунущ», – жэуап къитащ 
Шамсун. 

a  16:5 Килограмм пщыкІущым нэблагъэ хъунущ.

14 Ар зэрыжейуэ, и щхьэц Іэрамиблыр къищтэщ, лъэрыгум 
дэлъ щэкІым хиухуанэриa, щэнджатэкІэ зэщигуэжащ. ИтІанэ 
къеджащ: «Шамсун, фылистейхэр къыптоуэ!» Ар къэушри, 
лъэрыгур, щэкІри зэрыдэлъу, къыхитхъащ. 

15  Далилэр къегиящ: «Дауэ къызжепІэрэ фІыуэ 
сыкъэплъагъуу, афІэкІа дзыхь къысхуумыщІу? Иджы ещанэ 
укъысщІонакІэ, уи къару егъэлеяр къызыхэкІыр къызжепІэ­
ным и пІэкІэ». 

16  Махуэ къэс ар жиІэурэ, абы Шамсун и щхьэр 
иригъэужэгъуащ. 17 Арати, пэжыр къыжриІащ: «Сэ зэи щхьэщ­
кІэ си щхьэцым къыхэІэбакъым, сыт щхьэкІэ жыпІэмэ сы­
назирщb, сыкъызэралъхурэ Тхьэм срицІыхущ. Си щхьэцыр 
яупсауэ щытамэ, къарууэ хъуар сщІэкІынурэ, дэтхэнэми хуэдэ 
сыхъунут». 

18 Пэж къызэрыжриІар къыгурыІуэри, Далилэ фылистеипщ­
хэм я деж игъэкІуащ: «Иджыри зэ фыкъэкІуэж. Іуэхур зэры­
щыт дыдэр къызжиІащ». 

Фылистеипщхэр къэкІуащ, дыжьынхэр яІыгъыу. 19 Шамсун 
и щхьэр и куэщІым илъу игъэжейри, абы цІыху къриджащ, щІа­
лэм и щхьэц Іэрамиблыр триупсыкІыу и къарур щІигъэкІыну, 
икІи апхуэдэу хъуащ. 

20 «Шамсун, фылистейхэр къыптоуэ!» – къэджащ Далилэ. 
Ар къэушри егупсысащ: «Япэхэми ещхьу, сыкъыхэкІынщ!» 

Абы ищІэртэкъым ТХЬЭМ къибгынауэ. 21 Фылистейхэм 
Іэрыубыд ящІри, и нэхэр иращІащ, Джазэ яшэри гъуаплъэ лъэ­
хъухэр къралъхьащ. ЩІыунэ кІыфІым гуэдз щрагъэхьэжырт. 

22 Ауэрэ и щхьэцым щІэрыпсу къэкІыжу щІадзащ. 
a  16:13-14 щэнджатэкІэ зэщыбгуэжмэ … щэкІым хиухуанэри Мы 
псалъэхэр зыхэтыр пасэрей алыджыбзэкІэ зэрадзэкІаращ. Журты­
бзэкІэ тха Іэрытххэм ахэр дэхуауэ къыщІэкІынущ.
b  16:17 Еплъ 13:5-м и еІуэлІапхъэм.

Шамсун нэгъэсауэ илъ ищІэжауэ зэрылІар 
23 А псом иужькІэ фылистеипщхэр зэхуэсащ я тхьэ Дэджуан 

къурмэнышхуэ хуащІыну, я нэгу зрагъэужьыну. «Ди тхьэм 
бийуэ диІа Шамсун ди ІэмыщІэ кърилъхьащ», – жаІэрт абыхэм. 

24 Шамсун щалъагъукІэ, цІыхухэм я тхьэм фІыщІэ хуащІырт: 
«Кърилъхьащ ди тхьэм ди ІэмыщІэ ди щІыр зыунэщІыр, ди 
цІыхухэм куэд хэзыгъэщІар». 

25 Зэрыгъэгушхуэжауэ, абыхэм кІийуэ щІадзащ: «Шамсун 
къафшэ, ди нэгу зригъэужьынщ». Ар къашэри, псоми щІэнэ­
кІалъэ ящІу щІадзащ. ПкъощІэсэхэм* яку дагъэува нэужь, 
26 Шамсун и Іэпэр зыІыгъ ІуэхутхьэбзащІэм елъэІуащ: «Уна­
щхьэр зыІыгъ пкъощІэсэхэм салъэІэсын хуэдэу сыгъэув, тегъэ­
щІапІэ сщІынущи». 27 Тхьэунэм цІыхухъуи цІыхубзи щІэхуэр 
щІэст. Абы щыІэт фылистеипщу хъуар, унащхьэм щызэхуэсат 
цІыху минищ, псори Шамсун щыдыхьэшхырт. 

28 Шамсун лъаІуэу ТХЬЭМ зыхуигъэзащ: «ТХЬЭУЭ 
Тепщэныгъэ ЗиІэ, уигу сыкъэгъэкІыж! Ди Тхьэ, сынолъэІу, 
къегъэгъазэ си къарум зэ закъуэ, къызэт Іэмал си нитІым ялъ 
фылистейхэм я деж щысщІэжыну». 29 Тхьэунэм и пкъощІэ­
сэ щхьэІэхэм яку дэту, Іэ ижьымкІэ зым, сэмэгумкІэ адрейм 
зыпэщІигъакъуэри, 30 Шамсун жиІащ: «СыхрекІуадэ сэри 
фылистейхэм я гъусэу!» Къарууэ иІэмкІэ щІэрыІэри, тхьэунэр 
унафэщІуи цІыху къызэрыгуэкІыуи щІэсам къатещэщащ. Езыр 
щыкІуэдым цІыху нэхъыбэм я псэ здихьащ, щыпсэум иукІам 
нэхърэ. 

31 И къуэши, и ади зэрыунагъуэу къакІуэри и хьэдэр яшэжащ. 
Ар и адэ Мынэхъ и кхъэлэгъунэ Зорэрэ АщтэІэлрэ я кум 
хуэзэу щыІэм щыщІалъхьэжащ. Шамсун илъэс тІощІкІэ Ис­
рэІилым и гъуазэу щытат. 

ЕПЩЫКІУБЛАНЭ ІЫХЬЭ 

Мэхъей и унэм тхьэлъэІупІэ зэрыщищІар 

17 1 ЕфрэІим бгылъэхэм МэхъейкІэ еджэу зылІ щыпсэурт. 
2-3 Зэгуэрым абы и анэм жриІащ: «Уэ дыжьын шэкІэл 

минрэ шэкІэлищэрэa пфІэкІуэдащ. Сэ зэхэсхащ дыгъуакІуэм 
узэребгар. Сэ сІыгъщ а дыжьыныр, сэрат ар къэзыщтар». 

Мэхъей дыжьыныр и анэм иритыжащ. Апхуэдэу 
къыщыщІэкІым, анэм жиІащ: «ТХЬЭМ и нэфІ къыпщыхуэнщ, 
си къуэ! Мы дыжьыныр уи цІэкІэ ТХЬЭМ тыхь хузощІ. Къы­
хращІыкІ абы зи лъабжьэр гъэжа скъар*. Апхуэдэ щІыкІэкІэ 
сэ уэ узотыж мыр». 

4 И къуэм къритыжам дыжьын шэкІэл щитІb къыхихщ, гъу­
кІэм иритри, зи лъабжьэр гъэжа скъарc иригъэщІащ. Ар Мэхъей 
и унэм щІагъэуващ. 5 Мэхъей тхьэлъэІупІэ иІэт. Абы тхьэпщ 
кІэпхынрэ* ищІри, и къуэхэм ящыщ зыр тхьэпщу* хихащ. 

6 А зэманым ИсрэІилым пащтыхь яІэтэкъыми, хэти фІэтэ­
рэзыр ищІэрт. 

7 Ехьудей хэкум ит Бэтлахьым къалэм щыпсэурт зы лэбий* 
щІали, 8 и унэр къигъанэри псэупІэ къилъыхъуэну ежьащ. Ап­
хуэдэу къикІухьурэ ЕфрэІим бгылъэхэм къэсри Мэхъей и унэм 
къекІуэлІащ. 

9 Мэхъей къеупщІащ: «Дэнэ укъикІрэ?» 
«Сэ сылэбийщ, Ехьудейм хыхьэ Бэтлахьым сыщыщщ, – 

жриІащ абы, – псэупІэ схуэхъун щІыпІэ солъыхъуэ». 

a  17:2-3 Килограмм пщыкІущым нэблагъэ хъунущ.
b  17:4 КилограммитІрэ ныкъуэм нэблагъэ хъунущ.
c  17:4 зи лъабжьэр гъэжа скъар Псалъэхэр къыбгурыІуэ зэрыхъунур 
журт тхыгъэм щыгъэнэІуакъым. ФІыцІагъэ ЛъапІэр зэпкърызыххэм 
языныкъуэхэм хьэпшыпитІу къалъытэ, адрейхэм къазэрыгурыІуэр зы 
хьэпшыпущ, дыжьын тегъэлъэдауэ.

10 Мэхъейр къолъэІу: «Си деж щыпсэу, сэ егъэджакІуэ, 
тхьэпщ схуэхъу, илъэсым хуэзэу дыжьын шэкІэлипщІa уэстынщ, 
щыптІэгъэнумрэ пшхынумрэ си Іуэхущ». 

11 Лэбийр арэзы хъури къэнащ, и къуэхэм ящыщ зы хуэ­
дэуи хуэхъуащ. 12 ЩІалэр тхьэпщ ищІауэ, Мэхъей и унэм 
щыпсэурт. 13 Абы жиІащ: «Иджы си фІэщ мэхъу ТХЬЭР 
къызэрысхуэфІыр, мы лэбийр тхьэпщ щысхуэхъуакІэ». 

ЕПЩЫКІУИЯНЭ ІЫХЬЭ 

Данхэр щІыщІэм щыкІуэм Мэхъей и 
тхьэлъэІупІэр зэрызэрапхъуар 

18 1 А зэманым ИсрэІилым пащтыхь иІэтэкъым. Дан и 
лІакъуэм ИсрэІилым и щІым щыщ Іыхьэ яІэтэкъыми, 

щыпсэун къалъыхъуэртb. 2 Арати, данхэр я лІакъуэ псом 
хэдэжри, Зорэ, АщтэІэл къалэхэм дэсхэм, щІалэ лъэрызе­
хьитху зауэлІ емынэхэу къыхащыпыкІащ. Ахэр щІыналъэр 
яхутэн, щІапщытыкІын хуейуэ яутІыпщащ. «ФыкІуэ, – жра­
Іащ абыхэм, – къэфхутэ щІыналъэр зыхуэдэр». 

ЕфрэІим бгылъэхэм къыщысым, Мэхъей деж къыщыувыІащ, 
абы нэху къыщекІащ. 3 Лэбий щІалэм и псэлъэкІэр гъунэгъуу 
щызэхахым, езыхэм зэращыщыр къащІати, бгъэдыхьэри 
еупщІащ: «Хэт уэ мыбы укъэзышар? ЩыпщІэр сыт? Щы­
блэжьыр сыт?» 

4 Абы Мэхъей къыхуищІар къиІуэтэжри, къыщІигъуащ: «Сэ 
абы тхьэпщу сыкъищтащ». 

5 Ахэр къелъэІуащ: «Ди хьэтыр къэлъагъуи, Тхьэм тхуеупщІ, 
гъуэгу дыкъыщІытехьа Іуэхур къыдэхъулІэнумэ». 
a  17:10 Граммищэрэ пщІым нэблагъэ хъунущ.
b  18:1 Е: «я щІы Іыхьэр къалъысыжатэкъыми». Еплъ 1:34-35; 
Йушэ 19:40-48.

6 Тхьэпщым жэуап къаритыжащ: «Гъуэгу махуэ фытохьэ. 
ТХЬЭМ и нэІэ къыфтетынущ, фызекІуэху». 

7 ЛІитхур къежьэжри ЛэІиш къэсащ. Абыхэм къалъэгъуащ 
мыбы щыпсэу цІыхухэр саидейхэм я хабзэм зэрытетыр, гукъы­
хэщт ямыІэу, зыми димыкъузэу, мамыру зэрыпсэур. Ахэр саи­
дейхэм япэІэщІэт икІи зыми гуэттэкъымa. 

8 ЩІалитхур Зорэрэ АщтэІэлрэ къыщысыжым, я лъэ­
пкъэгъухэр къеупщІащ: «Сыт жыфІэнур?» 

9 Мобыхэми жаІэн яІэт: «ДывгъакІуи датевгъауэ! Дэ тлъэ­
гъуащ абы я щІым и фІагъыр. Фымыщхьэх! Зивмылъэфыхьу а 
щІыр зыІэрывгъэхьэ! 10 Абы фыкІуэмэ флъагъунщ зы гукъы­
хэщт ямыІэу щІышхуэм тепсэукІ цІыхухэр, а щІы бэлыхь тхъэ­
жыгъуэр здэщыІэр Тхьэм дэ ди ІэмыщІэ кърелъхьэ». 

11 Арати, данхэм щыщу цІыху щихыр, зэрызэуэнум хуэдэу 
зэщІэузэдауэ, Зорэрэ АщтэІэлрэ къыдэкІри гъуэгу теуващ. 
12  ЗдэкІуэм Ехьудейм ит Къэрэтэрам деж зауэ пщыІэу 
щитІысыкІащ. Аращ нобэми Къэрэтэрам и къухьэпІэ лъэны­
къуэм Мэхъанэ-ДанкІэb щІеджэр. 13 Абы икІри ЕфрэІим бгы­
лъэхэм ихьащ, Мэхъей и унэм къекІуэлІащ. 

14 ЛэІишым плъакІуэ щыІа зауэлІитхум я лъэпкъэгъу­
хэм зыхуагъэзащ: «Фэ фщІэрэ мы унэхэм языхэзым тхьэпщ 
кІэпхыни, нысхъапэхэри, зи лъабжьэр гъэжа скъари зэрилъыр? 
Фегупсыс пщІэ хъунум», – жаІэу. 

15 Ахэр Мэхъей и лъапсэм ихьэщ, лэбий щІалэр щыпсэу унэм 
щІыхьэри фІэхъус ирахащ. 16 Дан щихыр, зэщІэузэдарэ зэуэным 
хуэхьэзыру, куэбжэпэм щызэхэтт. 17 Тхьэпщыр а зауэлІхэм 
я гъусэу куэбжэпэм ІутыхукІэ, щІыпІэр къэзыхутауэ щыта 
щІалитхур кІуэцІрыкІри, тхьэпщ кІэпхынри, нысхъапэхэри, зи 

a  18:7 Е: «Щам гуэттэкъым».
b  18:12 ЖуртыбзэкІэ «Дан и дзэ пщыІэ» е «Дан и увыгъэ» жиІэу къокІ.

лъабжьэр гъэжа скъари къащтащ. 18 Ар щилъагъум, тхьэпщыр 
къэуІэбжьащ: «Сыт фщІэр зищІысыр?» 

19  «ЗэщІэпІэ! – къыжраІащ абыхэм, – зы псалъэ 
къыфІумыгъэкІ. Ди гъусэу накІуи егъэджакІуэ, тхьэпщ тхуэхъу. 
ИсрэІилым и зы лІакъуэ уритхьэпщмэ нэхъыфІкъэ, зы цІыху 
закъуэм ухуэлажьэ нэхърэ?» 

20 Тхьэпщыр къэгуфІащ. Тхьэпщ кІэпхыныр, нысхъапэхэр, 
зи лъабжьэр гъэжа скъарыр къищтэри, мобыхэм яхэту ежьащ. 
21 Я сабий цІыкІухэр, Іэщыр, хьэпшыпхэр япэ ирагъэщри, езы­
хэри кІэлъежьэжащ. 

22 Данхэр и унэм пэІэщІэ хъуа нэужь, Мэхъей и гъунэ­
гъухэр зэщІигъэуІуэри якІэлъыпхъэращ. 23 Ахэр данхэм 
якІэлъыкІийрти, къызэплъэкІхэри Мэхъей къеупщІащ: «Сыт 
уэ узыхуейр? Сыт мы къомри щІызэхуэпшэсар?» 

24 «Фэ сэ езгъэщІа тхьэхэри си тхьэпщри къызыдэфщтэри 
фежьэжащ. Сыт сэ къысхуэнар? Дауэ фыкъызэупщІрэ, сыт 
узыхуейр, жыфІэу?» – жиІащ Мэхъей. 

25 «Уи макъ зэхыдумыгъэх, – къагъэшынащ ар данхэм, – 
узыхуейр арамэ, ди зауэлІ залымхэр къожэнщи, уи щхьэри уи 
унагъуэри ягъэкІуэдынщ». 26 Абыхэм я гъуэгум пащащ, Мыхъи, 
зэрапэмылъэщынур къыгурыІуауэ, унэмкІэ игъэзэжащ. 

27 Данхэр, Мэхъей иригъэщІа хьэпшып лъапІэхэр яІыгъыу, и 
тхьэпщри ящІыгъуу, ЛэІиш зы гукъыхэщти ямыІэу щыпсэу лъэ­
пкъым я деж къэкІуащ. Зэрылъэпкъыу джатэщхьэрыкІуэ ящІри 
къалэр ягъэсыжащ. 28 Абыхэм къащхьэщыжын яІэтэкъым, 
Саидэм пэжыжьэт, езыхэр зыми гуэттэкъым. Абы я къалэр 
Бэтархъуб и гъунэгъуу къуэм дэтт. 

Данхэм къалэр щІэрыщІэу яухуэжри щыпсэууэ щІадзащ. 
29 ЛэІишкІэ зэджэу щыта къалэм Дан фІащащ ИсрэІилым и 
къуэхэм ящыщу езыхэр къызытекІам и фэеплъу. 30 Я скъарыр 

къалэм дагъэувэри, Мусэa и къуэ Джэршэм и къуэж Йонэтан 
тхьэпщ ящІащ. Абы къытепщІыкІахэр тхьэпщу щытащ, гъэ­
рыпІэb ихуэхукІэ. 31 Мэхъей ищІа скъарыр я деж щахъумащ, 
Тхьэм и Унэрc Шылэу щыІэху. 

ЕПЩЫКІУБГЪУАНЭ ІЫХЬЭ 

Джыбэхь къалэм щыпсэухэм щІэпхъаджагъэ 
зэралэжьар 

19 1 ИсрэІилым пащтыхь щамыІэ зэманым, ЕфрэІим 
и бгылъэ щІыпІэ жыжьэхэм щыпсэуащ зы лэбий. 

Абы Ехьудейм ит Бэтлахьым щыщу жэщгъуэлъ бзылъхугъэ 
къишащ. 2 АрщхьэкІэ цІыхубзым лэбийм зыкъыхуигъэгусэри 
и адэм деж игъэзэжауэ, мазиплІ хъуауэ щыІэт. 

3 Лэбийм и унэІутыр гъусэ ищІщ, шыдитІ къыздищтэ­
ри абы къыкІэлъыкІуащ, и гур фІы хуищІыжу къишэжыну. 
ЦІыхубзым ар унэм щыщІишэм, адэм къилъагъури, гуфІэу 
къыпежьащ. 4 Лэбийр и щыкъу адэм хигъэзыхьри жэщищкІэ 
щыІэну къигъэнащ, щефэ-щешхэу, щыжейуэ щыІащ. 

5 Махуэ еплІанэм ахэр ежьэжыну жьыуэ къэтэджати, 
щыкъу адэм малъхъэм жриІащ: «Япэ щІыкІэ едзакъи уи гур 
щІегъэубыдэ, итІанэ фежьэжынщ». 6 А тІур ешхэну-ефэну 
тІысащ. ИтІанэ щыкъу адэм жиІащ: «СынолъэІу, къанэ иджыри 
зы жэщкІэ, утхъэжу зэманыр бгъэкІуэнщ». 7 Ежьэжыну хуеями, 
щыкъу адэм едаІуэри аргуэру зы жэщкІэ щыІэну къэнащ. 

a  18:30 Языныкъуэ Іэрытххэм зэритыр «Минащ»-щ.
b  18:30 Зи гугъу ищІ гъэрыпІэр белджылыкъым.
c  18:31 ЖыхуиІэр Шэтыр ЛъапІэрщ. Ар Шылэу щыІащ Щамел бе­
гъымбарымрэ пащтыхь ТІалутІрэ я зэманым нэсыху. Еплъ Йушэ 18:1; 
1 Пащтыхьхэр 1:3.

8  Махуэ етхуанэм и пщэдджыжьым ежьэжыну 
зыщигъэхьэзырым, цІыхубзым и адэм жиІащ: «Едзакъэ. 
Шэджагъуэ хъуху умыпІащІэ!» Арати, зэгъусэу шхащ. 
9 ЩІалэм и жэщгъуэлъ фызымрэ унэІутымрэ и гъусэу ежьэ­
жыну щыхуежьэм, цІыхубзым и адэм жиІащ: «Еплъ, пщы­
хьэщхьэхуегъэзэкІ хъуащ. Мыбдеж нэху фыкъыщекІ, махуэр 
кІуагъэхэщ. Къани утхъэжу зэманыр гъакІуэ. Пщэдджыжь 
жьыуэ зывгъэхьэзырынщи, фи унэ фыкІуэжынщ». 

10 АрщхьэкІэ къэнэн имыдэу, хьэлъэ зытелъ шыдитІым­
рэ и жэщгъуэлъ фызымрэ и гъусэу ЕускІэ иунэтІыжащ (ар 
Ерусэлимщ). 11 Еус щынэблэгъапэм, унэІутым жиІащ: «Мы 
еусейхэм я дежкІэ дыдэгъыхьи нэху дыкъыщегъэкІ». 

12 И зиусхьэным идакъым: «Хьэуэ, ИсрэІилым щымыщ 
хамэ лъэпкъым я къалэм дыдыхьэнкъым. Джыбэхь дынэсыху 
дыкІуэнщ. 13 ФынакІуэ, – къыщІигъужащ абы, – Джыбэхь е 
Арэмэхь дынэсыну деІэнщи, а тІум язым нэху дыкъыщекІынщ». 

14 Ахэр Бенамин и щІыналъэм ит Джыбэхь щынэсам, ды­
гъэр етІысэхыпат. 15 Жэщым щыІэну къалэм дыхьэхэри, къалэ 
утым* щетІысэхахэщ, ауэ зыми иригъэблэгъакъым, и унэ нэху 
къыщригъэкІыну. 

16 ЕфрэІим бгылъэхэм щыщу, ауэ бенаминхэм яхэсу Джы­
бэхь щыпсэууэ зы лІыжь а пщыхьэщхьэм губгъуэм щылэжьауэ 
къэкІуэжырт. 17 Къалэ утым ис гъуэгурыкІуэр щилъагъум, 
щІэупщІащ: «Дэнэ укъикІрэ, дэнэ укІуэрэ?» 

18 Лэбийм Іуэхур зыІутыр жриІащ: «Ехьудейм ит Бэтла­
хьым дыкъокІыж, ЕфрэІим бгылъэм и щІыпІэ пхыдза докІуэж. 
Сызыщыщыр аращ, ауэ Бэтлахьым Іуэху сиІэу сыщыІат. Сэ 
ТХЬЭМ и Унэм сыкІуэрейщ, итІани ныщхьэбэ зыми и унэ 
сригъэблэгъакъым. 19 Дэ хьэуази, ди шыдхэм я Іуси диІэжщ, 
сэри, мы цІыхубзми, ди гъусэ щІалэщІэми тхурикъун сани щІа­
кхъуи диІэщ, зиусхьэн. НэгъуэщІ зыри дыхуейкъым». 

20 «ФынакІуэ си деж, – жиІащ лІыжьым. – Сэ зыхуей 
фыхуэзгъэзэнщ. Мы утым фыкъимынэ закъуэ». 21 Ахэр и 
гъусэу къыздишащ, и шыдхэм Іус яритащ. ГъуэгурыкІуэхэм я 
лъакъуэр ятхьэщІри, бысымым Іэнэ къахуигъэуващ, игъэшхащ, 
иригъэфащ. 

22 Абыхэм зэманыр тхъэжу ягъэкІуэхукІэ, къалэдэс напэншэ­
хэм унэр къаувыхьащ. Бжэм ину теуІуэурэ, унэр зей лІыжьым 
егуот: «Уи деж къекІуэлІа цІыхур къытхущІэш, абы и гъусэу 
зытедгъэуну дыхуейщ». 

23 ЛІыжьыр къыщІэкІри къажриІащ: «Хьэуэ, си къуэшхэ, ап­
хуэдэ напэншагъэ фымыщІэ. А цІыхур сэ си хьэщІэщ, апхуэдэ 
икІагъэ фымылэжь. 24 Щымыхъужым, сипхъу унэ имыхьамрэ 
хьэщІэм и фызымрэ къыфхущІэсшым нэхъыфІщ. Абыхэм лей 
ефх, фызыхуейр ефщІэ. Ауэ си хьэщІэм икІагъэ евмыщІэ». 

25 АрщхьэкІэ мо гупыр абы жиІэм едэІуэнуи хуейтэкъым. 
Абдежым езы лэбийм и жэщгъуэлъ цІыхубзыр хигъэзыхьри 
къахущІигъэкІащ. Жэщыр зи кІыхьагъыр абы лей ирахыу, 
ягъэпудурэ икІащ, нэхулъэр къыщызэкІэщІитхъыращ 
къыщаутІыпщыжар. 26 Нэху щыгъуэм цІыхубзыр и зиусхьэныр 
здэщыІэ унэм къекІуэлІэжащ, бжэ щІыхьэпІэм щыджалэри, 
абдежым щылъащ нэхулъэ къищІыху. 

27 Пщэдджыжьым и зиусхьэныр къэтэджу гъуэгу техьэжын 
и мураду бжэр щыІуихам, и Іэр бжэщхьэІум телъу щІыхьэ­
пІэм деж щылъ фызыр къилъэгъуащ. 28 «Къэтэдж, накІуэ», – 
жриІащ, ауэ жэуап къэІуакъымa. ЦІыхубзыр къиІэтщ, шыдым 
трилъхьэри кІуэжыну ежьэжащ. 

29 Унэм нэсыжа нэужь, сэ къищтэщ, фызым и хьэдэр 
Іыхьэ пщыкІутІу зэпигъэжри, ИсрэІилым и щІыналъэхэм 
зэбгригъэхащ. 30 Ар зылъагъуу хъуам жаІэрт: «ИсрэІилыр 
a  19:28 Пасэрей алыджыбзэкІэ тха Іэрытххэм мы псалъэхэр 
щыщІагъуащ: «…сыту жыпІэмэ, ар лІат».

Мысырым къыщикІыжам щыщІэдзауэ нобэм къэсыху мы­
пхуэдэ щІэпхъаджагъэ зыми илъэгъуакъым икІи илэжьакъым. 
Фегупсыс абы! Фызэчэнджэщи, жыфІэ тщІэ хъунур!» 

ЕТІОЩІАНЭ ІЫХЬЭ 

ИсрэІилхэм бенаминхэр зэрыхагъэщІар 

20 1 ИщхъэрэкІэ Дан щегъэжьауэ ипщэкІэ Бэрщабэ 
щыщІэкІыжу, къуэкІыпІэмкІэ щыІэ ДжылыІэдеи 

исрэІилу щыпсэухэр зэдэууэ Мызпэхь деж ТХЬЭМ и па­
щхьэм щызэхуэсащ. 2 Лъэпкъ псом, исрэІил лІакъуэу хъуам 
я Іэщхьэтетхэр Тхьэм и лъэпкъым я зэхуэсым къекІуэлІат. 
Ахэр джатэкІэ зэщІэузэда лъэсырызекІуэ зауэлІ мин щиплІ 
хъурт. 3 Бенамин и лІакъуэм къащІащ исрэІилхэр Мызпэхь 
зэрыщызэхуэсыр. 

Арати, исрэІилхэр щІэупщІащ: «Дауэ мы Іуэху шынагъуэр 
къызэрыхъуа щІыкІэр», – жаІэри. 

4 «Си жэщгъуэлъ цІыхубзыр си гъусэу Бенамин щІыналъэм 
ит Джыбэхь дыкъыщыувыІат нэху дыкъыщекІыну, – къаж­
реІэж цІыхубз яукІам и лІым Іуэхур зэрыщытар. – 5 Жэщым 
лъэкІыныгъэ зиІэу Джыбэхь дэсхэр къызэхуэсри сыздэщыІэ 
унэр къаувыхьащ, саукІын мурадыр яІэу. Абыхэм си фызым 
лей кърахри, абы илІыкІащ. 6 Сэ ар Іыхьэ-Іыхьэу зэпкърысхри, 
ИсрэІилым и щІыналъэхэм щызэбгрезгъэхащ. УкІытэгъуэт, 
икІагъэт ИсрэІилым къыщыхъуар. 7 Иджы псоми, исрэІилхэм, 
фи еплъыкІэр жыфІэ». 

8 Къызэхуэсауэ хъуар зы цІыху хуэдэу къэуври жаІащ: 
«Дэ тщыщу зыри и унэ екІуэлІэжынукъым. Хьэуэ, дязыхэзи 
кІуэжынукъым. 9 Джыбэхьым етщІэнуращ: пхъэидзэкІэ зы­
техуэр ятеуэнущ. 10 ИсрэІилым и лІакъуэхэм щыщу щэ къэс 
цІыхуипщІ, мин къэс цІыхуищэ, минипщІ къэс цІыху мин 

къыхэтшынущ, зауэлІхэм я шхын зэрагъэпэщыну. Дзэр Бе­
намин щІыналъэм ит Джыбэхь къыдыхьэу ИсрэІилым щалэжьа 
хьэкІэкхъуэкІагъэм пэкІуэр иращІэжыфыну Іэмал еттынущ». 

11 ИсрэІилым и зауэлІу хъуар зылІ и быну зэрыубыдащ, 
къалэм пэщІэувэну. 12 Бенамину хъуам хъыбар хурагъэхьащ: 
«Сыт Іуэху шынагъуэ фэ влэжьар! 13 Къыдэфт а Джыбэхь 
щыщ цІыху напэншэхэр, я псэр хэтхыу ИсрэІилым щызекІуэ 
лейр дгъэкІуэдын хуэдэу». 

АрщхьэкІэ бенаминхэр хуейтэкъым я лъэпкъэгъу исрэІил­
хэм жаІэр зэхахыну. 14 Я къалэхэм къикІри ахэр Джыбэхь 
деж щызэхуэсащ, исрэІилхэм къезэуэн гуращэкІэ. 15 Къалэ 
къэс къыбгъэдэкІыу асыхьэту къагъэува зауэлІхэр джатэкІэ 
зэщІэузэдауэ мин тІощІрэ хырэ хъурт, Джыбэхьым и зауэлІ 
щибл къыхэщыпыкІахэр хэмытуикІ. 16 А дзэшхуэм яхэтт къы­
хэщыпыкІа защІэу зауэлІ щибл, Іэсэмэгурыуэу, апхуэдизкІэ 
шэрыуэрэ, мывэдзкІэ щхьэц налъэм техуэу. 17 Бенаминхэр 
хэмыту, ИсрэІилым къигъэуват зауэлІ Іэзэу мин щиплІ, джа­
тэкІэ зэщІэузэдауэ. 

18 ИсрэІилхэр БэтІэл къакІуэри Тхьэм еупщІащ: «Дэ тщыщу 
бенаминхэм езэуэну япэ кІуэнур хэт?» 

ТХЬЭМ и жэуапыр къаІэрыхьэжащ: «Ехьудейхэр япэ 
иреувэ». 

19 Нэху къекІри исрэІилхэр Джыбэхь пэмыжыжьэу дзэ пщы­
Іэу щитІысыкІащ. 20 ИсрэІилхэр бенаминхэм зэрезэуэнум хуэ­
дэу хьэзыру Джыбэхь хуэгъэзауэ иувыкІахэщ. 21 Бенаминхэр 
Джыбэхь къыдэкІщ, исрэІилхэм ятеуэри, а зы махуэм мин 
тІощІрэ тІурэ хагъэщІащ. 

22 ИсрэІилхэм я къарур къызэрыгъуэтыжри, зэрызэуэнум 
хуэдэу япэ махуэм здэщыта дыдэм деж аргуэру щиувыкІащ. 
23  Абы иужькІэ ТХЬЭМ и пащхьэ ихьэри махуэ псом 

щыгъащ, щыбжащ. ЕупщІахэщ: «Иджыри дезэуэну ди къуэш 
бенаминхэм?» 

ТХЬЭМ къажриІащ: «Фапэув абыхэм». 
24 ЕтІуанэ махуэм исрэІилхэм зыкъаІэтри, бенаминхэм гъунэ­

гъуу екІуэлІащ. 25 АрщхьэкІэ бенаминхэр Джыбэхь къыдэкІщ, 
къапежьэри джатэкІэ зэщІэузэда исрэІил зауэлІу мин пщыкІуий 
аргуэру хагъэщІащ. 

26 ИсрэІилхэр, зэрылъэпкъыу, БэтІэл къэкІуэжри, ТХЬЭМ 
и пащхьэм гъырэ бжэуэ исащ. А махуэм пщыхьэщхьэ пщІон­
дэ нэщІ исащ, ТХЬЭМ тыхь гъэсынхэр, зэфІ къурмэнхэр 
хуащІащ. 27 ИтІанэ ТХЬЭМ зыхуагъэзащ. 

А зэманым Тхьэм и Іуагъэм и Пхъуантэр* БэтІэлт здэщыІэр, 
28 тхьэпщыр Хьэрун и къуэ Елизар и къуэж Панхэст. ЦІыхубэм 
я цІэкІэ ар ТХЬЭМ еупщІащ: «Аргуэру дыкІуэну ди къуэш 
бенаминхэм дезэуэну хьэмэрэ дыувыІэжыну?» 

ТХЬЭМ и жэуапыр мырат: «ФыкІуэ. Пщэдей Сэ ахэр фи 
ІэмыщІэ нислъхьэнущ». 

29 Арати, исрэІилхэм щыщу зыхэм Джыбэхь и хъуреягъыр 
къатІысыхьащ. 30 Адрейхэр махуэ ещанэм, япэхэми хуэдэу, 
Джыбэхь пэзанщІэу иувыкІащ, бенаминхэм езэуэну. 31 Бена­
минхэр бийм ебгъэрыкІуэурэ я къалэм пэІэщІэ хъуащ. Абыхэм, 
япэми хуэдэу, исрэІилхэм хэщІыныгъэ иратурэ, БэтІэл ухуэзы­
шэ гъуэгумрэ ДжыбэхькІэ щыІэ губгъуэм уизышэмрэ цІыху 
щэщІ хуэдизын укІыгъэ щащІащ. 32 Бенаминхэр, ипэм хуэдэу, 
бийр зэрыхагъащІэм иригушхуэху, исрэІилхэр егупсысырт: 
«ДикІуэтурэ, къалэм пэІэщІэ тщІынщ, гъуэгум тетшэнщ». 

33 ИсрэІилхэм я къару нэхъыщхьэр БэІэл-ТэмаркІэ икІуэт­
ри иувыкІащ, Джыбэхь и Іэгъуэблагъэмa пэтІыс щысахэми 
зрачащ. 34 ИсрэІилым и зауэлІ нэхъыфІу минипщІыр Джыбэхь 
a  20:33 Журтыбзэм пэтІыс щащІа щІыпІэр тегъэчыныхьауэ 
къыщыгъэлъэгъуакъым.

ебгъэрыкІуэри, апхуэдизкІэ зэхэуэ гуащІэ* зэхаублати, гъу­
нэгъу дыдэ къахуэхъуа гузэвэгъуэр зыхащІэну бенаминхэр 
хунэсыртэкъым. 35 ТХЬЭМ бенаминхэр ИсрэІилым и пащхьэм 
щызэхикъутащ, икІи а махуэм джатэкІэ зэщІэузэда зауэлІ мин 
тІощІрэ тхурэ зы щэрэ хагъэщІащ. 36 Абдежщ бенаминхэм зэ­
рызэтракъутар къащыгурыІуар. 

А псор къызэрыхъуар мыпхуэдэущ. ИсрэІилхэр къикІуэтырт, 
Джыбэхь пэмыжыжьэу пэтІыс зыщІахэм щыгугъырти. 
37 Арати, пэтІысым щысхэр зэуэзэпсэу Джыбэхь теуэри, къа­
лэр яубыдащ, дэсу хъуар джатэщхьэрыкІуэ ящІащ. 38 Исрэ­
Іилхэр пэтІысым хэсхэм гурыІуат: къалэм Іугъуэм зыщиІэтауэ 
ялъагъумэ, 39 исрэІилхэм я къару нэхъыщхьэхэм ебгъэрыкІуэн 
щІадзэн хуейщ. 

Бенаминхэм щІадзат исрэІилхэр хагъащІэу, зауэлІ щэщІым 
нэс укІыгъэ ящІат. Абыхэм я гугъэт: «Шэч хэмылъу, дэ ис­
рэІилхэр зэхыдокъутэ, япэ зэхэуэм зэрыхъуам хуэдабзэу». 
40 АрщхьэкІэ бенаминхэм зыкъагъазэри къалъэгъуащ къа­
лэм къыщхьэщыкІыу уафэм дэкІуей Іугъуэр. 41 ИсрэІилхэм 
ебгъэрыкІуэн щІадзэри, бенаминхэр къэшынащ, гузэвэ­
гъуэр къазэрыкІэщІэзэрыхьар къагурыІуати. 42 Псэууэ къэ­
нахэр пшахъуэщІымкІэ кІуэ гъуэгум тету щІэпхъуащ, ауэ 
бийр къакІэлъэщІыхьэщ, къалэa лъэныкъуэмкІи исрэІил гуп 
къапэувщ, я кум даубыдэри зэтраукІащ. 43 Ахэр, яхэуэурэ, 
Нухьэ щегъэжьауэb Джыбэхь и къуэкІыпІэ лъэныкъуэм нэс 
яхуащ. 44 Бенаминхэм щыщу мин пщыкІуий хэкІуэдащ, псо­
ри зауэлІ лъэрызехьэт. 45 ПшахъуэщІымкІэ ягъазэри Армун 
къырым хуэкІуэу щІэпхъуат къелахэри, исрэІилхэм иджыри 

a  20:42 Журт. «къалэхэм».
b  20:43 Нухьэ щегъэжьауэ Е: «загъэпсэхуну къызэтеувыІэху, 
ирахужьэжурэ».

минитху гъуэгум траукІыхьащ. Ахэр бенаминхэм ДжыдыІуэм 
нэсыху якІэлъыпхъэращ, аргуэру минитІ хаукІыкІащ. 

46 А махуэм бенамину мин тІощІрэ тхурэ хэкІуэдащ, ахэр 
псори джатэкІэ зэщІэузэдауэ зауэлІ лъэрызехьэ защІэт. 47 ЯІэ­
щІэкІыу Армун къырым зи псэр зыхьыфар цІыху щих къудейщ. 
Абдежым мазиплІкІэ щыІахэщ. 48 ИсрэІилхэм къагъэзэжри, 
Бенамин щІыналъэм псэ зыІуту къащыпэщІэхуэр джатэщхьэ­
рыкІуэ ящІащ, цІыху ирехъу, псэущхьэ ирехъу. Я гъуэгум къа­
лэу тетари ягъэсащ. 

ТІОЩІРЭ ЕЗАНЭ ІЫХЬЭ 

ЯмыукІыу къела бенаминхэм щхьэгъусэ 
зэрагъуэтыжар 

21 1 А зауэм ипэ къихуэу исрэІилхэм Мызпэхь деж тхьэ­
рыІуэ щащІыгъат зыми ипхъу щхьэгъусэу бенаминхэм 

ирамытыну. 2 Иджы ахэр БэтІэл къэкІуауэ, гухэщІу гъыуэ 
Тхьэм и пащхьэ ист. Пщыхьэщхьэ хъуху ину гъахэщ. 3 «Ди 
ТХЬЭ, ИсрэІилым и Тхьэ, – жаІэрт абыхэм, – сыт ИсрэІи­
лым апхуэдэ къыщІыщыщІар? Сыт нобэ ИсрэІилыр зы лІа­
къуэкІэ нэхъ мащІэ щІэхъуар?» 

4 КъыкІэлъыкІуэ пщэдджыжьым, жьыуэ къэтэджри, цІыху­
хэм къурмэн щІыпІэ яухуащ, абдежым тыхь гъэсынхэмрэ зэфІ 
къурмэнымрэ щащІащ. 5 ИсрэІилхэр щІэупщІат: «Мызпэхь 
деж ТХЬЭМ и пащхьэм дыщызэхуэсым къримыхьэлІа ди 
лІакъуэхэм яхэт?» ТхьэрыІуэ быдэ ящІыгъат абы къримыхьэ­
лІэм и ажалыр къагъэсыну. 

6 ИсрэІилхэр хуабжьу иринэщхъейт я къуэш бенаминхэм я 
щхьэ кърикІуам. «Нобэ ИсрэІилым зы лІакъуэ хэщІащ, – жа­
Іэрт абыхэм. – 7 Къелахэм дэнэ щхьэгъусэ къахуздитхынур, 
дипхъу зэи абыхэм едмытыну ТХЬЭМ и цІэкІэ псалъэ ттауэ?» 

8-9 ИсрэІил лІакъуэхэм щыщу Мызпэхь деж ТХЬЭМ и па­
щхьэм щекІуэкІа зэхуэсым къримыхьэлІар хэтми щыщІэупщІэм, 
цІыхуу къекІуэлІар къапщытэри, къызэрыщІэкІамкІэ, Джылы­
Іэдейм ит Абэш зыри къикІатэкъым. 10 Жылагъуэм а щІыпІэм 
яутІыпщащ зауэлІ хахуэ мин пщыкІутІ, унафэ яІэу: «ФыкІуи, 
ДжылыІэдейм ит Абэш щыпсэууэ хъуар джатэщхьэрыкІуэ 
фщІы, цІыхубзи сабии къэвмыгъанэу. 11 Фызытетынур мыращ: 
къанэ щымыІэу Тхьэм хуэвгъэкІуэд, хъыджэбз ямышахэм 
фІэкІа къэмынэу». 12 Абэш щыпсэухэм хъыджэбз ямышауэ 
щиплІ къыхагъуэтати, псори Хьэнэней ит Шылэу щыІэ дзэ 
пщыІэм къашащ. 

13 Зэрыжылагъуэу зэхуэарэзыуэ, Армун къырым ис бена­
минхэм зэфІ псалъэ хурагъэхьащ. 14 Бенаминхэр къекІуэлІэжри, 
абыхэм щхьэгъусэу иратащ Абэш къраша хъыджэбзхэр. Ауэ 
псоми яхурикъуакъым. 

15 ЦІыхухэр иджыри хуабжьу иринэщхъейт бенаминхэр 
зэрыхэкІуэдам, ТХЬЭМ исрэІилхэр зы лІакъуэкІэ нэхъ мащІэ 
ищІати. 16 «Бенаминхэм я цІыхубзхэр зэтекІуэдащ, дэнэ щхьэ­
гъусэншэу къэна бенаминхэм иджы цІыхубз къахуздитхынур? – 
жаІащ жылагъуэм я тхьэмадэхэм. – 17 ИсрэІилым зы лІакъуэ 
фІэмыкІуэдын щхьэкІэ, бенаминхэм я щІы Іыхьэр къелахэм 
къахуэнэн хуейщ. 18 Абыхэм дэ дипхъу етт хъунукъым, унафэ 
быдэ диІэщи: бенаминхэм зипхъу езытым пу нэлатыр къы­
лъысауэ аращ». 

19-20 ИкІэм-икІэжым къагупсысащ: «ФыкъэдаІуэт, – зыхуа­
гъазэ бенаминхэм, – ТХЬЭМ и махуэшхуэр илъэс къэси Шы­
лэу щагъэлъапІэ. А къалэр БэтІэл и ищхъэрэ, Лыбун и ипщэ 
лъэныкъуэхэмрэ БэтІэлрэ Шэчэмрэ яку дэлъ гъуэгум и къуэ­
кІыпІэмрэ хуозэ. Фынэсмэ, – къыпащэ адэкІэ тхьэмадэхэм, – 
жызум хадэхэм зыщывгъэпщкІуи 21 факІэлъыплъ. Шылэу 
хъыджэбзхэр къэфэну къытехьа нэужь, зырызыр къэфпхъуати, 

Бенамин щІыналъэм фыкъэкІуэж. 22 Хъыджэбзхэм я адэхэмрэ 
я дэлъхухэмрэ къытхуэтхьэусыхэмэ, яжетІэнщ: „ЗэхэщІыкІ 
зивгъэІи къытхуэвгъанэ хъыджэбзхэр. Зауэм къитша цІы­
хубзхэр щхьэгъусэу псоми яхурикъуакъым. Фи арэзыныгъэ 
хэлъу къыщевмытакІэ, къуаншагъэр фи деж нэсынукъым“». 

23 Бенаминхэм апхуэдэуи ящІащ. Хъыджэбзхэр къыздэфэм, 
цІыхухъу къэс зырыз къапхъуатэри, щхьэгъусэ ящІыну 
къахьащ. Я щІы Іыхьэм къагъэзэжщ, къалэхэр щІэрыщІэу 
яухуэжри, дэтІысхьэжахэщ. 24 ИсрэІилхэми Шылэу афІэкІа 
зыщаІэжьакъым, щхьэж и лІакъуэ, и унагъуэ яхыхьэжри, дэт­
хэнэри и щІы Іыхьэм итІысхьэжащ. 

25 А зэманым ИсрэІилым пащтыхь яІэтэкъыми, хэти езым 
фІэтэрэзыр ищІэрт. 

фІэщыгъэхэм я псалъалъэ

Ашэрэт – КъуэкІыпІэ Гъунэгъум щыпсэуа лъэпкъхэм 
ягъэлъапІэу щыта тхьэгуащэ нэхъыщхьэхэм ящыщ, уеблэмэ ар 
тхьэнанэуи къалъытэу щытащ. Жыгым е пхъэ пкъом и теплъэр 
иІэущ ар пасэрей цІыхухэм къагъэлъагъуэу зэрыщытар.

Аштэрэт – КъуэкІыпІэ Гъунэгъум щыпсэуа лъэпкъхэм 
ягъэлъапІэу щыта тхьэхэм ящыщщ, лъагъуныгъэм, бэвыгъэм, 
зауэм я тхьэгуащэу къалъытэрт. АлыджыбзэкІэ «Астартэ» 
жыхуаІэращ.

БэІэл  – КъуэкІыпІэ Гъунэгъум щыпсэуа лъэпкъхэм 
ягъэлъапІэу щыта тхьэ лъэщхэм ящыщщ, щІыуэпсыр и Іэ 
илъу, бэвыгъэм, лъхугъэм и тепщэу къалъытэрт.

Лэбийхэр – Екъуб и къуэ Лэбий и щІэблэщ, исрэІил 
лъэпкъым и лІакъуэ пщыкІутІым щыщщ. Мусэ и лъэхъэнэм 
Тхьэм лэбийхэм ящыщ Хьэрунрэ абы и щІэблэмрэ тхьэпщ 
хьэкъыр и пащхьэ щрахьэкІыну къыхихат, а къудамэм щымыщ 
лэбийхэм тхьэпщ къуэдзэу щытыныр къахуиухат. 

Нысхъапэ – Журт. «терафим». Тхьэ пэлъытэу зэрахьэу 
щыта цІыху теплъэ зиІэ пкъыгъуэхэм аращ зэреджэр. И пащхьэ 
тхьэ щелъэІуу унэм щызэрахьэу щытащ. ФІыцІагъэ ЛъапІэм 
зыбжанэрэ ущрохьэлІэ нысхъапэхэм я гугъум, къызэрыхэщри 
Тхьэм имыгъэдахэ Іуэхугъуэущ.

СэнаІ Іуащхьэ – Тэурэт Хабзэр къахуихьу Тхьэр 
исрэІилхэмрэ Мусэрэ къащыхуэкІуа Іуащхьэщ.

ТХЬЭ – Хьэрфышхуэ защІэкІэ тхауэ ди зэдзэкІыгъэм 
узыщрихьэлІэ «ТХЬЭ» псалъэм къигъэлъагъуэр журтыбзэ 
текстхэм хьэрфиплІу зэхэту къыщыкІуэ «ЙХВХ» псалъэращ. 
Тхьэм Муси исрэІилхэми закъызэрыригъэцІыхуауэ щытар а 
цІэмкІэщ. Езы псалъэр «щыІэн» мыхьэнэр зиІэ пасэрей журт 
псалъэм къытекІыу къыщІэкІынущ. И ІукІэ дыдэр нахуэу 
щымытми, щІэныгъэлэжьхэм ар «Яхве» къэпсэлъыкІэм нэхъ 
пэблагъэу хуагъэфащэ.

Тхьэм и Іуагъэм и Пхъуантэ – Тхьэм Мусэ унафэу 
хуищІам тету Пхъуантэ ЛъапІэр дыщэпсыр зытегъэлъэда 
пхъэм къыхэщІыкІат, Тхьэм и псалъэхэр зытетха, мывэскъащкІэ 
зэджэ мывэбгъуитІри абы дэлъу яхъумэрт. Пхъуантэ ЛъапІэм 
дамабгъуэкІэ зэджэ уафэгу псэущхьэхэм я теплъэр зиІэ дыщэ 
пкъыгъуитІ тещІыхьат. А псэущхьэхэм я дамэ зэхуакухэр Тхьэм 
и щІыгу тахътэу къалъытэрт. Тхьэм и щыІэныгъэр исрэІилхэм 
нахуэ щащищІу щытар абдежщ.

Тхьэпщ – ТхьэхуэІухуэщІэхэр зэфІэзыгъэкІ, а хьэкъыр зи 
пщэ дэлъ цІыхущ. Тэурэт Хабзэм ипкъ иткІэ, тхьэпщыр Мусэ 
и къуэш Хьэрун и щІэблэм щыщын хуейщ. Абыхэм тхьэпщ 
хьэкъыр япэ щІыкІэ Шэтыр ЛъапІэм щрахьэкІащ, иужькІэ я 
къалэныр Тхьэм и Унэм щагъэзащІэу хуежьащ. Абыхэм я пщэ 
дэлът тхьэхуэІухуэщІэ Іуэхугъуэхэр зэрагъэкІуэну, къурмэн 
ящІыну, дауэдапщэхэр зэрекІуэкІым кІэлъыплъыну. Тхьэпщхэм 
ядэІэпыкъурт лэбийхэр.

Тхьэпщ кІэпхын – Журт. «ефод». БгыщІэпхэ щІэпхауэ 
тхьэпщым зыІуилъхьэу щыта кІэпхын лІэужьыгъуэм зэреджэр 
аращ. Тхьэм и унафэр зыхуэдэр къращІэну зэрахьэу щыта 
щыгъыныгъуэщ. 

Фылистейхэр  – Ди лъэхъэнэр къихьэным ипэ XII 
лІэщІыгъуэм ЩІыкурытыхым и Іуфэр, ИсрэІил хэгъэгум 

ипщэ-къухьэпІэ лъэныкъуэр къэзызэуа лъэпкъщ. 
КъызэралъытэмкІэ, ахэр иджырей Алыдж щІыналъэм 
къиІэпхъукІа жылэщ. Фылистейхэм къэрал гъэпсыкІэ 
зиІэ Джазэ, Ашкъэлэн, Ашдэд, Джат, Акурэн къалэхэр 
яухуауэ щытащ. Пащтыхь Даут зэхикъутэху, исрэІилхэмрэ 
фылистейхэмрэ зэбий кІэуфІыцІу къэгъуэгурыкІуащ.

гурыІуэгъуейхэм я псалъалъэ

Ахъуэ – кхъужьІэрысэ теплъэ зиІэ пхъэщхьэмыщхьэ 
къызыпыкІэ жыг хъурей-баринэ, «инжир» жыхуаІэращ.

ГуащІэ – къару, зэфІэкІыныгъэ; лъэщагъ, бланагъэ; пхъашэ, 
ябгэ; щхьэмыгъазэ; къикІуэт зымыщІэ.

Гъуазэ – унафэщІ, пашэ.

Дарэгъу – дэджэгуэгъу, гъусэ, зы Іуэху зэдэзыщІэ.

Къуентхъ – зауэ, теуэ, зекІуэ хуэдэхэм деж бийм къыІэщІах 
мылъку, Іэщэ-фащэ.

МэІуху – бжы, сэшхуэ хуэдэхэм пэщІадзу зэрызахъумэжу 
щыта гъущІ пІащІэ хъурей е плІимэ, шапэІудз.

МыкІумыпщ – щІакхъуэгъэтэдж зыхэмылъ.

Нузыр – Тхьэм и цІэкІэ цІыхум игъэзэщІэну ит псалъэ, 
гухэлъ, гуращэ.

ПкъощІэсэ – щІэгъэкъуэну, щІэсэну ягъэув пхъэ е бетон 
гъэжа кІыхь.

ПсэзэпылъхьэпІэ – хуабжьу шынагъуэ, узыхэкІуэдэнкІэ 
хъуну Іуэху.

Псыдыхьэ – гуэл, хы Іуфэхэм псыр хьэбзыпэу щыдыхьэ 
щІыпІэхэр; псыдэуапІэ, хыжьэ.

Псыхьэлъахуэ – псым кърихьэх жыг лъабжьэ, пхъэ 
хуэдэхэр.

Скъар – цӏыхухэм щхьэщэ зыхуащІ, мывэм, пхъэм, 
дыжьыным е дыщэм къыхэІущІыкІауэ цІыхум е псэущхьэм 
и теплъэ зиІэ.

Tелъхуэ – Іэщ зехьэным епха псалъэ: етІуанэу къалъхуар.

ТІомпІырэ цІыкІу – бэрэбан пІащІэ цІыкІу, зы IэмкIэ 
яIыгъыу, адрей IэмкIэ теуIуэурэ макъамэ кърагъэкIыу.

Уэздыгъей – илъэс хъурейкІэ цыпхыдзэм хуэдэ и пщІащэхэр 
зыпыт, шыкІуртІым къызыпыкІэ, лъагэу дэкІей жыг, «сосна» 
е «кедр» (къурш уэздыгъей) жыхуаІэращ.

Ут – цІыхухэр щызэхуэс щІыпІэ хуит.

ХеящІэ – хеяжьэ; къуаншагъэ зыбгъэдэлъыр зэхэзыгъэкІ 
цІыху.

Хьэкуэстыгу – шы зыщІащІэ, шэрхъитІ зыщІэт гу.

Хьэкъулэ – къэралым лъысу цІыхухэмрэ ІуэхущІапІэхэмрэ 
я мылъкум, хэхъуэм къыхагъэкІ Іыхьэ.

Чэт – щІымахуэм мэлхэр щаІыгъ увыІэпІэ. 

Чэтэн – пхъашэу зэІуща щэкІ Іув лъэпкъыгъуэ.

ЧыцІыбжьей – пхъэщхьэмыщхьэ тІатІэ къызыпыкІэ, 
занщІэу дэкІей жыг лІэужьыгъуэ, «финиковая пальма» 
жыхуаІэращ.

Щауэгъу – ныбжэгъугъэкІэ къыппыщІа, узыпыщІа цІыху; 
къэзышагъащІэм хьэгъуэлІыгъуэр зэфІэкІыху дэщІыгъу, и 
гъусэ щІалэ.

Щэдж – хьэвэ щІыкІэу зэтелъхьа пхыр куэд.

Щэнджатэ – щэкІ щызэІуащэкІэ зэрызэщагуэ Іэмэпсымэ. 

Іэщхьэтет – унафэщІ, нэхъыщхьэ, тет, Іэтащхьэ.

Іуагъэ – зыгуэрым жиІар зэрыпэжымкІэ шэсыпІэ зэриувэ 
псалъэ, тхьэрыІуэ, тхьэлъанэ.

